
eskubideen eta pentsio duinen 
aldeko nahiz euskararen eta hez-
kuntza eta osasun publikoaren 
defentsako aldarrikapenak ere, 
besteren artean.

Busturialdeko Hitzak urteu-
rren biribila ospatzen du, duela 
bi urte Lea-Artibai eta Mutriku-
koak egin bezala. 20 urtetan egin 
du bidea, eta bide horretako zati 
handiena alboko eskualdeko 
proiektuari batu ostean egin du. 
Bat egitea beharrezkoa izan zen, 
eta gorabeherak gorabehera, 
proiektu bakarra sendotu eta 
erronkei aurre eginez eta balioei 
eutsiz heldu da 2025.urte amaie-
ra honetara.

Hitzarenganako maitasuna era-
kutsi duzue bi hamarkadatan eta 
hori bueltatu nahi dizuegu. Maita-
suna, elkartasuna eta babesa. Ber-
ba horiek batzen dituzten ekitaldi, 
mobilizazio eta agerraldiak izan 
ditu gurean aurten ere. Keinu eta 
ekintza guztiek balio dutelako, txi-
ki zein handi edo ertain. Eta gurea 
bada proiektu txikia, zuen babes 
eta maitasunagaz eta bertako lan-
gileen etengabeko ahaleginagaz 
hazi dena, hazten doana.

Lea-Artibai, Mutriku eta Bus-
turialdeko Hitzaren lantaldearen 
partez, eskerrik asko bidelagu-
nok! Zuentzat eta zuekin, lanean 
jarraituko dugu!

Mutrikutik Bermeora, 
Morgatik Markina-Xe-
meinera. Itsasertzetik 

mendi puntetaraino, diarrotsa. 
Izan ere, aldarrikapenez josita 
joan zaigu 2025.urtea ere, eta, be-
raz, aldarriz beteta dator urteka-
ria. Palestinak hartu ditu aurten-
go lerroburuetako asko. Genozi-
dioa ozen salatu da Lea-Artibai, 
Mutriku eta Busturialdeko kale 
eta plazetan, urriko lanuztea tar-
teko. Eta beste hamaika salaketa 
ere ez dira isildu, ezta indarkeria 
matxistaren kontrako, langileen 

AINTZINA 
MONASTERIO  
MAGUREGI
Lea-Artibai, Mutriku eta  
Busturialdeko Hitzaren zuzendaria

Eskerrik asko bidelagun!

@HITZAleamutriku
@HITZAleamutriku
HITZA Lea-Artibai eta Mutriku

HITZA Lea-Artibai eta Mutriku

LEKEITIO / Lekeitiok euskara behar du di-
namika ipini zuten martxan. Ze, euskararen 
kale erabileraren neurketak «erabileraren 
jaitsiera» erakutsi zuen, eta hiru eremutan 
lanean hastea aurreikusi zuten: ikastetxeek 
gazteen datu baikorrei eusteko konpromi-
soa hartzea, kirol taldeek euskara babeste-
ko dekalogoa sinatzea eta Dzast taldeak 45 
urtetik gorakoengan fokua jatzea.

Abenturaz 
abentura 
euskara 
sustatzen

Euskara  
babesteko  
konpromisoa  
hartu zuten

AULESTI / Euskarabenturak Lea-Artibai 
zeharkatu zuen, Lekeitiotik sartu eta Lea 
ibaian gorantz eginda Aulestin gelditzeko. 
Euskara oinarri, harreman berriak euska-
raz eraiki zituzten espedizioan parte hartu 
zuten 126 gazteek, Atharratzetik Getxo-
raino, pausoz pauso, Euskal Herria alderik 
alde gurutzatzen zuten bitartean, txoko 
eta eduki berriak ezagutzen zituztela.

Euskara

'Elkar mugituz 
egingo dugu'  
lelopean,  
mugimendu  
«izugarria» sortu  
zuen Euskaraldiak

LEA-ARTIBAI ETA MUTRIKU / Herri-
tarren hizkuntza praktikak aktibatu eta 
euskararen erabilera sustatzeko helburua-
rekin eta Elkar mugituz egingo dugu lelo-
pean, maiatzean egin zen Euskaraldiaren 
laugarren aldia. Euskal Herriko txoko as-
kotan bezala, Lea-Artibai eta Mutrikun ere 
hamaika ekitaldi egin zituzten. 450 herrik 
parte hartu zuten, eta Koordinazio Mahaia-

ren balorazioa «oso ona» izan zen: «Inoizko 
herri gehienetan piztu da ariketaren beha-
rra eta antolatzeko ilusioa. Esfortzu handia 
egin da mugimendua sortzen, herriz herri 
lanketak egiten». 7.500 entitatetik gorak 
eta 135.000 herritar inguruk izena eman 
zuten. «Hizkuntza ohiturak ez dira gauetik 
goizera aldatzen; Euskaraldiak arnas luze-
ko ekimena izan behar du».

ZIORTZA-BOLIBAR / 
Ziortza-Bolibarko Udala 
euskara sustatzeko plana 
lantzen hasi zen, herrita-
rrekin elkarlanean. Izan 
ere, herrian %83,2k zeki-
ten euskaraz, baina ka-
leko erabileran jaitsiera 
egon zen. Hala, euskaraz 
egiteko aukerak zabal-
tzea eta bultzatzea bilatu 
zuen udalak.

Euskararen 
erreferentzia 
Corpusa,  
lankidetzatik  
eraikia

LEA-ARTIBAI ETA MUTRIKU/ 
68 erakunde pribatu eta publi-
korekin lankidetzan osatutako 
Euskararen Erreferentzia Cor-
pusa aurkeztu zuen Euskal-
tzaindiak martxoan. Gizarte 
eragileez gain, hedabide nagu-
siek ere parte hartu zuten, tar-
tean, Lea-Artibai, Mutriku eta 

Busturialdeko Hitzak. Andres 
Urrutia euskaltzainburuak 
esanda, «orekatua, irekia eta 
kolektiboa» da, akademiaren 
«giltzarri eta oinarri». 123.124 
dokumentu, 154,21 milioi tes-
tu-hitz eta 129.817 lelo biltzen 
ditu, 2000-2023 artean ekoi-
tzitako testuetatik hartuak.

Zirhikatzen 
jarraitzeko 
asmoa  
berretsita

MARKINA-XEMEIN / Euskal Herriko II. Hika Topaketan elkartu ziren azaroan 
hainbat bizilagun eta bisitari Markina-Xemeinen. Hitanoa bultzatzen ari diren 
eragileen lana erakusten aritu ziren bertan, elkar ezagutzen jarraitzea, espe-
rientziak partekatzea, saretzea eta indarrak batzea helburu hartuta. Izan ere, 
zirhikatzen eta komunitatea saretzen jarraitzearen garrantzia nabarmendu zu-
ten hikalariek, euskara euskaldunen ondarea izanik, «ahozko hitanoa bereziki 
zaindu beharrekoa» dela oinarri hartuta.

Euskara  
sustatzeko  
plana, martxan

ONDARROA / Euskarazko Wi-
kipedian herriko emakumeen 
biografiak sortzen ibili ziren Wi-
kiemakumeak taldekoak, «ema-
kumeek egindako lana ikusarazi, 
euskaraz ekoitzi eta euskarazko 
Wikipedia zabaltzeko». Beste 
hizkuntzetan zeudenen biogra-
fiak euskarara ekarri zituzten, 
baita emakumezko editore eus-
kaldunen kopurua handitu ere, 
dena, genero-ikuspegitik.

Emakumeek  
egindako lana  
euskaraz zabaltzen

Larruz ahuntz 
gazta, Euskal  
Herriko onena
MARKINA-XEMEIN / Eus-
kal Herriko esne, gazta eta 
jogurten IV. txapelketan, 38 
gaztandegitako 86 errefe-
rentziak parte hartu zuten, 
eta Euskal Herriko gazta 
onenaren izendapena jaso 
zuen Larruz gaztandegiko 
Larruz ahuntz gaztak. «Po-
zarren» jaso zuten: «Egune-
roko lanaren eta esfortzua-
ren emaitza da». Aurrera 
egiteko bultzada eman zien.

Izotz fabrika  
berriaren proiektua 
aurkeztu zuten
ONDARROA /  O ndarroako 
izotz fabrika berria egiteko 
proposamena aurkeztu zuen 
Eusko Jaurlaritzako Elikadura, 
Landa Garapen, Nekazaritza 
eta Arrantza Saileko sailburu 
Amaia Barredok azaroan, zer-
bitzua hobetu eta arrantzaleei 
lana erraztu asmoz. 

Instalazio berriaren helbu-
rua arrain-handizkariak era-
biltzen dituzten arrain lonjak 
izotzez hornitzea eta ontziei 
izotza ematea zen, arraina por-
tura iritsi arte kontserbatu ahal 
izateko. Eta hori ahalbidetuko 
du instalazio berriak, izan ere, 
«zaharkituta» dagoen zerbitzua 
modernizatuko dute, Onda-
rroakoa 1971koa baita. «Izotz-fa-
brikak arrantzale eta operado-
reei zerbitzuaren kalitatea eta 
lana erraztuko die, eta kontrol, 
segurtasun eta eraginkortasun 
energetikoaren automatizazio 
hobea ahalbidetuko du». 

Izotz fabrika berria lonjan 
kokatuko dute, eta inbertsioa 
3.854.443,67 eurokoa izango 
da. Lanetarako epea «zortzi hi-
labete ingurukoa» da, eta maia-
tzean jarriko dute martxan.

Gardotzako 
Enpresa  
Elkartea  
sortu zuten

BERRIATUA / Gardotza in-
dustrialdeko Enpresa Elkartea 
sortu zuten, eragile publiko eta 
pribatuek elkarlanean, indus-
trialdeak behar dituen hobe-
kuntzak identifikatu eta ekin-
tza integrala diseinatu ostean, 
horiek betetzen direla ziurta-
tzeko. Izan ere, lehentasunez-
ko beharrak identifikatzeko 

diagnostikoa egin zuten, eta 
zortzi jarduera ildo zehaztu. 
Hala, hamabi enpresek eratu 
zuten erakundea, eta, Berria-
tuko Udalaren eta Leartibai 
Fundazioaren babes teknikoa-
rekin, «beharrezkoak diren 
lan-mahaiak definitu zituzten 
ekintza planaren inplementa-
zio koordinatua ziurtatzeko».

Bidaiak, trantsizio 
energetiko berriari 
erreparatzeko
LEA-ARTIBAI / Sinergy proiek-
tuaren baitan, Leartibai Funda-
zioak —inguruko beste eragile 
batzuekin batera — Erruma-
niako Iasi eta Bulgariako Varna 
hiria bisitatu zituzten. Energia 
berriztagarrien sektorean be-
rrikuntza soziala sustatzen duen 
proiektua da, eta horri esker, Eu-
ropan trantsizio energetiko «in-
klusiboagoa» sortzeko tokian 
tokiko praktika onak ezagutu 
zituzten.

Ekintzaileek 
56 proiektu 
aurkeztu  
zituzten

MUTRIKU / Conservas Zizzo enpresak ha-
mazazpi langile kaleratu zituen, enplegua 
erregulatzeko espedientea negoziatzeko 
bileretan akordiorik lortu ez zutelako. On-
dorioz, langileek «enpresak zor zien kalte 
ordaina emateko exijitu» zuten.

Gaztagintza 
tradizionalen 
lehiakortasuna 
handitzen

Zizzok  
17 langile  
kaleratu  
zituen

MARKINA-XEMEIN / Leartiker Esneki 
Zentroak Know&Cheese proiektuan 
parte hartu zuen, horren helburua bai-
tzen esnekigintza eta gaztagintza tra-
dizionalen lehiakortasuna handitzea, 
haien jasangarritasuna bultzatuz.

GIZABURUAGA / Leartibai 
Sarien laugarren edizioan 
19.000 euro banatu zituzten 
eskualdeko ekintzaile berrien 
artean; izan ere, 56 proiektu 
aurkeztu ziren, eta zortzi ka-
tegoriatako 18 proiektu saritu 
zituzten. Sariketaren helbu-
rua ekintzailetza bultzatzea 

eta inguruko ekintz aileei 
ikusgarritasuna ematea izan 
da beste behin. Izan ere, es-
kualdeko ekintzailetzak 85 
lanpostu berri eta 74 jarduera 
sortu dituzte azken urteetan. 
Hala, ekintzaile berriei lagun-
tzen jarraituko duela adierazi 
zuen Leartibai Fundazioak.

Arizti, Bedialauneta 
eta Masbouhenak, 
mikroipuin sarituak
MUTRIKU / 8. Ziriako Andone-
gi Mikroipuin lehiaketa irabazi 
zuen, helduen mailan, Maitane 
Ariztik, Emma Montag lanagaz. 
Gazteen kategorian, berriz, 
Laura Bedialaunetak irabazi 
zuen saria Itsasoko kolpea ipui-
nari esker. Eta, mutrikuar one-
naren saria, Ayate Masbouh-
rentzat izan zen, Nire anaia 
lanarekin. 48 pertsonek parte 
hartu zuten, horietako 26 mu-
trikuarrak izanik.  Zuberoako 

maskaradak 
irudikatu  
zituzten  
Zerutxukoek

ONDARROA / Ugaitz Alegria, Ainhoa Etxe-
barria eta Nerea Gartzia ondarrutarrek 
Bilboko Pabellon 6ko Kriselu saria irabazi 
zuten: lehenengoak Destiny Driver  antzez-
lanagaz, eta Etxebarriak eta Gartziak Hil da 
jainkosa obragaz. 

Herreraren 
lana, Agustin 
Zubikarai  
sariko onena

Antzerki  
arineko  
lanari  
aitortza

ONDARROA / Ekaitz Herrera idazleak 
irabazi zuen Ondarroako Udalak eta 
Elkarrek elkarlanean antolatzen duten 
Augustin Zubikarai saria, Hondar ba-
ten arre lanagaz. Epaimahaiak 25 lanen 
artean aukeratu zuten Herrerarena. 

MARKINA-XEMEIN / Zube-
roako Maskaraden errepre-
sentazioa eskaini zuten Mar-
kina-Xemeingo Zerutxu Dan-
tza Taldekoek dantza, kantu 
eta antzerki bidez, herrian 
lehenengoz, Euskal Herriko 
kultura herritarren artean 
zabaltzea helburu hartuta, 

«gero eta jakintza gutxiago» 
dagoen sentsazioa baitzeuka-
ten. Lau geldialditan, gorriak 
—dantzari bikainak— eta bel-
tzak —gaiztoak— taldeetan, 
giro «ederra» sortu zuten , eta 
herritarren erantzuna «oso 
ona» izan dela nabarmendu 
zuten antolatzaileek.

ETXEBARRIA / Ali, Eli, 
Oli lehian liburua kale-
ratu zuen Maribel Aier-
tzak, normalean idazten 
d i t u e n e n t z a ko  b a i n o 
txikiagoentzako istorioa. 
Kontaketek edozein iturri 
izan dezaketela eta, espe-
rientzia pertsonaletatik 
abiatu eta bere biloben 
inguruan ikusitako lehia-
kortasuna izan du hizpide.

Antzerkia:  
harremantzeko 
lanabesik  
onena

MUNITIBAR / Antzerkigintza 
harremantzeko lanabes one-
na dela eta, Eneritz Artetxe 
aktorearekin antzerki eskole-
tan biltzen ziren Munitibarko 
gazteak, euskara, kultura eta 
aisia uztartzen zituen ikasta-
roan. Proiektuak hizkuntza 
kezka izan zuen jatorrian: 

«Pentsatu zuten antzerki tai-
lerrak haurrak biltzeko eta 
euskaraz aritzeko espazio 
segurua liratekeela, eta hala 
ekin genien». Ahotsaren tra-
tamendua, inprobisazioa eta 
pertsonaien lanketa ez ezik, 
talde sorkuntza ere jorratu 
zuen talde «antzerkizaleak».

'Karmele': 
herri oso 
baten  
historia

ONDARROA / Karmele filma zuzendu zuen 
Asier Altunak, Karmele Urresti ondarru-
tarraren bizitza pantaila handira eroanez. 
Bere seme Txomin Letamendi «hunkituta» 
agertu zen, Urrestiren bizitzatik abiatuta 
erbestea, esperantza eta borroka uztartu 
baitzituen filmak, herri oso baten memoria 
maitasun istorioaren bidez kontatuz. 

Fokua lehian 
jarri zuen  
liburua

MARKINA-XEMEIN /  Marki-
na-Xemeinek argazki zaharren 
sorta bat jaso zuen dohaintzan, 
Ricardo Narbaiza Baskaranen 
eskutik. Bi aldeek hitzarmena 
sinatu zuten, eta bertan adostu 
zutenez, argazkiok udal artxi-
boan gorde eta «behar bezala» 
kontserbatuko ditu udalak: 
«Udalaren helburua da artxibo 
historikoa zaintzea eta berau 
baliabideez hornitzea».

Argazki zaharren 
sorta bat jaso zuen 
dohaintzan udalak

MARKINA-XEMEIN / Marki-
na-Xemeingo Udalak eta Erein 
argitaletxeak urtero elkarla-
nean antolatzen duten Peru 
Abarka helduentzako album 
lehiaketa saridunik barik gera-
tu zen. Hala erabaki zuten lehia-
ketako epaileek, eta saria eman 
barik geratu zen arren, euren 
lanak aurkeztu zituzten hama-
lau narrazioen egileei eskerrak 
eman zizkien. Hala ere,  aurrera 
jarraitzeko asmoa erakutsi zu-
ten bi eragileek.

Eman gabe geratu 
zen Peru Abarka  
lehiaketako saria

Euria ez zen  
oztopo izan  
korrikalarientzat
ONDARROA /  Lehenengoz 
Alde Zaharrean hasi eta 
amaitu zen  Jose Mari Nabe-
ranen omenezko VI. herri 
krosak 211 korrikalari bildu 
zituen. Izaera lehiakorra ez 
ezik, izaera «herrikoia eta 
inklusiboa» dituen laster-
keta da, eta euria egin zuen 
arren, jendetza bildu zuen: 
lagun asko animatu ziren 
korrika egitera, baina baita 
animatzera ere.

Bizkaiko txapela 
jantzita agurtu zen 
Urruzuno lehiatik

ONDARROA / Gorenean esan 
zion agur Inhar Urruzuno onda-
rrutarrak bere kirol ibilbideari. 
Hamargarren aldiz Bizkaiko gi-
zonezkoen harrijasotze txapel-
ketako txapela jantzita agurtu 
zen. Erabateko nagusitasunez 
gailendu zen, beste urte batez: 
112,5 kiloko kopari 37 jasoaldi 
eman zizkion, pisu bereko harri 
kubikoari 17 jasoaldi eta 100 ki-
loko bolari 25. Guztira 79 jasoal-
di eta 8.575 kilo altxatu zituen.

Jai Alaiko Lauko  
finala Gogenola eta 
Goikoetxearentzat
BERRIATUA / Elaia Gogenola 
eta Maia Goikoetxea berriatua-
rrek emakumezkoen estreinako 
Jai Alai Ligaren Lauko Finala 
patrikaratu zuten, Arai Lejardi 
markina-xemeindarra eta Oiha-
na Sorozabal miarriztarra men-
pean hartuta. Gogenolak eta 
Goikoetxeak hiru set behar izan 
zituzten irabazteko, izan ere, be-
rriatuar bikoteak partidua irauli 
egin zuen, lehen setean Lejardi-
ren menpe egon ondoren.

Quincoces, 
Mendiko  
Eskiko Euskal 
Herriko onena

MENDEXA / Nahia Quinco-
ces mendexako eskiatzaileak 
Mendiko Eskiko Euskal He-
rriko Txapelketa irabazi zuen, 
Izabako Bandres-Karolo Oroi-
menezko lasterketan bigarren 
postua lortuta. Elur baldintza 
zailei aurre egin behar izan zien 

Quincocesek zein lehiaketan 
parte hartu zuten 200 eskia-
tzaileek, gaueko izotzaren 
eraginez, elurra «oso gogor» 
baitzegoen. Hala ere, ingurua, 
giroa zein antolakuntza «oso 
bereziak» izan zirela eta gozatu 
egin zuela azpimarratu zuen.

Unai Goitia, ingude 
altxatzean onena 
Gipuzkoako lehian
AULESTI / Gipuzkoako Ingu-
de Altxatze Txapelketa irabazi 
zuen Aulestiko Unai Goitiak. Na-
gusitasunez lortu zuen txapela, 
izan ere, bigarrenak baino 20 ja-
soaldi gehiago egin zituen: 88 al-
txaldi egin zituen, eta 68 Joseba 
Pagadizabalek. Hirugarren pos-
tua Ugaitz Orbegozo mutrikua-
rrak lortu zuen, 59 altxaldigaz. 

Solabarrieta 
eta Badiola, 
Europako 
onenak 

LEKEITIO / Garraitz Kirol Taldea duatloi 
liga nazionaleko bigarren mailan lehiatzen 
ariko da hurrengo denboraldian. Mar-
txoan  lortu zuten hirugarren mailatik biga-
rrenera igotzea, Albaceten. Talde gazteagaz 
gogor lan eginez lortu zuen maila igoera: 
«Pozik gaude, lanak fruituak eman baititu».

Arrasate, 
txapeldun 
23 urtez  
azpikoetan

Garraitzek  
bigarren  
mailara salto 
egin zuen

LEKEITIO / Mikel Arrasate Larrea 
atleta lekeitiarra Euskadiko Triatloi 
txapelketako txapeldun izendatu zen 
23 urtez azpikoen kategorian, Oñatiko 
duatloian absolutuen mailan bigarren 
eginda eta 23 urtez azpikoetan azka-
rrena izanda.

ONDARROA / Ager Solaba-
rrieta ondarrutarrak urrezko 
domina irabazi zuen ikus-
men-desgaitasuna dutenen-
tzako Europako Tiro Para-
linpiko Txapelketaren 10 
metroko karabina etzandako 
modalitatean, Kroazian. Final 
estua bizita, azken tiro zehatz 

bati esker gailendu zen So-
labarrieta, 242,5 puntugaz, 
etxeko Petar Jelakovic gain-
ditzea lortuta.  Hori gutxi ez, 
eta zutikako modalitatean ere 
domina lortu zuten, brontzes-
koa.  Egunez egun aurrera egi-
tea du helburu, Paralinpiar Jo-
koetan parte hartzea amestuz.

MUTRIKU / 10 urtez alkate karguan egon 
eta gero, Joseba Palenzuelak alkate kargua 
utzi zuen urtarrilean, eta ordura arte al-
kateorde zen Ainhize Azpiazuri pasa zion 
lekukoa, osasun arazoen ondorioz: «Nahiz 
eta kostatako erabakia izan, herriaren 
onerako hartutako erabakia izan da».

Diputatuen 
kontseilua 
Mutrikun 
bilduta

Palenzuelak 
Aspiazuri  
lekukoa 
eman zion

MUTRIKU / Herriaren beharrak, erronkak 
eta proiektuak bertatik bertara ezagutze-
ko, eta udalarekin lankidetza estutzen ja-
rraitzeko helburuarekin, Aldundiko Dipu-
tatuen Kontseilua Mutrikun bildu zen uz-
tailean, hamabosgarren bilkura ibiltarian, 
Eider Mendoza ahaldun nagusia buru.

LEA-ARTIBAI ETA MUTRIKU / Euskal pre-
so, iheslari eta deportatuen etxeratzearen 
aldeko aldarriek bat egin zuten Euskal He-
rriko 11 hondartzatan, tartean, Arrigorrin eta 
Isuntzan. Sarek eta Etxeratek deituta, ehun-

ka lagunek urte luzeko gatazkaren eta gaur 
oraindik horren ondorioek eragiten duten 
sufrimenduagaz «behin betiko amaitzea» al-
darrikatu zuten, helburu bakarra behin beti-
ko bakea eskuratzea dela zehaztuta. 

Itsasertzetik, 
etxerako bidea 
aldarrikatuz



132025eko urtekaria
HITZA 2025 Zenbakitan

BIZTANLEAK

31.118
 
GEHIAGO HIL ZIREN, 
JAIO BAINO
2025eko azaroaren 30era 
arte, Ondarroan bizi zen jen-
de gehien Lea-Artibain, eta 
gehiago izan ziren hil zirenak 
jaio zirenak baino. Izan ere, 
heriotza tasak jaiotza tasa 
bikoiztu zuen: 141 pertsona 
jaio ziren, eta 282 hil.
 
LANGABEAK

997
 
GERO ETA GUTXIAGO
2025eko urrira arte, aurreko 
urtean baino 31 langabe gu-
txiago zeuden. Herri handie-
netan zeuden gehien: Onda-
rroan, 298; Lekeition, 209; 
Markina-Xemeinen, 169; eta 
Mutrikun, 180. Ehunekotan, 
Ispasterren zeuden langabe-
tu gutxien: %2,38.
 
BILAKAERA
2 0 1 6 a n ,  1 . 3 1 2  l a n g a b e -
tu zeuden; 2017an, 1.190; 
2018an, 1.243, 2019an, 1.141; 
2020an, 1509; 2021ean, 
1.217; 2022an, 1.148; 2023an, 
1.069; eta 2024an, 1028. Az-
ken urteetako langabe tasa 
txikiena da aurtengoa.

HERRIZ HERRI.  
AZAROAREN 31 ARTEKOAK
HERRIAK                      JAIOTZAK        HERIOTZAK                     ERROLDA  
2025/11/31
Amoroto                   0                                7                                  388
Aulesti                       5                                11                                 640
Berriatua                   9                                5                                1.248
Etxebarria                 2                                3                                  800
Gizaburuaga             1                                1                                    197
Ispaster                     2                                4                                  735
Lekeitio                     21                              58                               7.254
Markina-Xemein      26                             44                                5.186
Mendexa                   1                                1                                   440
Munitibar                  3                                6                                  490
Mutriku                     29                             49                                5.108
Ondarroa                 39                             90                               8.229
Ziortza-Bolibar          3                               3                                   403
GUZTIRA                     141                                   282                                     31.118

Leatarren eguna Gizaburuagan. GARAZI BURGOA ALDARONDO

BERRIATUA / Ihart Arakis-
tainek, Arai Lejardik, Aritz 
Erkiagak eta Ortzi Aldazaba-
lek hizki larriz josi zituzten 
euren izen-abizenak Berria-
tuko Mendibarren frontoian. 
Eurak dira Berriatuko Master 
Series txapelketako lehen txa-

peldunak, Elaia Gogenolari, 
Frida Watkinsi, Xabier Baran-
dikari eta Jon Zabalari iraba-
zita. Herriko eta eskualdeko 
zaleek ez zuten hutsik egin 
eta frontoia txiki utzi zuten: 
«Ikusgarria izan da txapelke-
tak izandako harrera».

MARKINA-XEMEIN / Herritik eta herria-
rentzat egindako marka aurkeztu zuen 
Markina-Xemeingo Udalak, «herriaren-
gandik gertuagoa». Webgune berria eta 
areto eta instalazioen erreserbak online 
egiteko plataforma ere aurkeztu zituzten.

Lekuek 
agur esan 
zien lehia 
ofizialei

Marka berria 
aurkeztu  
zuten,  
herritarra

ONDARROA / Roberto Lekuek agur esan 
zien txapelketa ofizialei. Ezin du bizitza zes-
ta-puntarik barik ulertu, baina ondarruta-
rrak bere azken lehia ofiziala jokatu zuen 
urtarrilean, Berriatuko Master Seriesa. 
«Modu ezin hobean amaitzeko unea da».

Udal hezkuntza 
kontseilua sortzeko 
prozesua martxan 
ipini zuten
LEKEITIO / Lekeitioko Udalak 
herriko ume eta nerabeen on-
gizatearen inguruan hausnar-
tzeko eta udal hezkuntza kon-
tseilua sortzeko bidea abiatu 
zuen. Horretarako, Euskal He-
rriko Unibertsitateagaz batera 
Udalhez proiektua ipini zuten 
martxan. Igotz Espeja Lizarri-
bar udaleko Hezkuntza zinego-
tziak «ezinbestekotzat» jo zuen 
herriko eragile eta elkarteekin 
elkarlanean aritzeko beharra: 
«Proiektuaren helburu nagusia 
herriko hezkuntza proiektu ko-
munitarioa prestatzea da. Ezin-
bestekoa da hezkuntza arautu-
ko eragileak geure artean koor-
dinatzea».

Berriatuko 
lehen Master 
Seriesa  
lehiatu zuten

Desbiauen jaialdian 
batu ziren  
hirugarrenez,  
Ondarroan

Emakumik basatzan proiektuko lehenengo irteera. AURRERA MENDI TALDEA

Mendiko jardueretan 
emakumeen parte 
hartzea bultzatzeko 

helburuagaz, Emakumik ba-
satzan proiektua martxan ja-
rri zuen Ondarroako Aurrera 
Mendi Taldeak.

Ongizate fisiko eta emozio-

nalari dagokionean, mendiko 
jarduerek gero eta garrantzi 
handiagoa hartu dutela az-
tertuta, baina jarduera ho-
rietan inguruko emakumeen 
presentzia urria dela jakitun, 
egoerari buelta emateko as-
moz abiarazi zuten Emaku-
mik basatzan proiektua.

Espazio «inklusiboa» sortu 
nahi dute, adin, testuinguru 
eta esperientzia desberdine-
tako emakumeekin, «mendia 
modu seguruan esploratu, 
norberekiko konfiantza lan-
du eta elkarren arteko harre-
manak indartzeko». 

Hala, hiru fase desberdin 
aurreikusi zituzten: Onda-

rroa inguruko mendiak eta 
ibilbideak ezagutzea, lehe-
nengoa; Lea-Artibai eskual-
detik kanpoko mendietara 
joatea, bigarrena; eta hiru 
ibilbiderik gogokoenetara 
bueltatzea, hirugarrena.

 
100 emakume
Proiektuko lehen mendi-irte-
ra urtarrilean egin zuten, eta 
100 emakume inguru batu 
ziren. Herriko emakumeen 
erantzuna ikusirik, balorazio 
«oso positiboa» egin zuten 
antolatzaileek: «Ez genuen 
espero horrenbeste lagun ba-
tuko ginenik». Gainera, adin 
guztietakoak batu ziren.

Emakumik basatzan: mendian 
andreen presentzia bultzatuz

Urtarrila

ONDARROA/

Mendiko  
jardueretan  
emakumeen  
parte hartzea  
bultzatzeko abiatu 
zuten proiektua

LEA-ARTIBAI / 2021eko udaz-
kenean sortu zuten Lea-Arti-
bai eta Mutrikuko Desbiauen 
sarea, eskualdeko sexu genero 
disidenteek espazio propioak 
sortzeko beharra oinarri izan-
da. Behar horri tiraka antola-
tu zuten eskualdeko lehen jai 
transmaribolloa, eta horren 
potentzialtasunaz jabeturik, 
aurrera jarraitzeko motibazioa 
eman zion egunak sareari. Ho-
rrenbestez, urtarrilean, Des-
biauen hirugarren jaialdia egin 
zuten Ondarroako Gaztetxean, 
eta eskualdeko sexu genero 
disidenteen gune bihurtu zen. 
Herrietan saretu, antolatu, he-
terosexualitatetik at kokatzen 
diren proiektuak eraiki, herrie-
tako dinamikak interpelatu eta 
lehertzeko helburuagaz egin zu-
ten, Aissa Intxaustiren eta Leire 
Irizarren arabera. Esan zuten 
eskualdean kaleak hartzea bo-
rrokatzea dela, baita eraikitako 
normaltasuna haustea ere, eta 
horrek egin zuela jaia  politiko.

ONDARROA / Sahararen aldeko elkarta-
sun karabanarako janari bilketan 1.500 
kilo inguru batu zituen herrian Ondarroa-
ko Yaalah Elkarteak. Antolatzaileek es-
kerrak eman zizkien ikastetxeei, herriko 
dendei eta boluntario lanetan ibili zirenei, 
baita elikagaiak eman zituztenei ere. «Iaz 
baino janari gutxiago bildu dugun arren, 
pozik gaude».

Harrobia 
eta goi 
maila  
uztartuz

Sahararako 
1.500 kilo  
janari batu 
zituzten

MUNITIBAR / Harrobia eta goi mailako 
esku pilota uztartu zituzten Munitibarko I. 
Lacturale Pilota Txapelketan, eta antola-
kuntza «asebeteta» azaldu zen: «Hala har-
mailetan, nola Youtubeko kanalean, txa-
pelketak jarraipen handia eduki du». Lehen 
aldia ikusita, aurrera egiteko prest agertu 
ziren: «Harrobia, inklusioa eta goi mailako 
kirola ezkontzea ideia aparta izan da».

AMOROTO / Jon Zabala ikerlari amoro-
tarrak Bilkura kolektiboak bizitzaren er-
digunean tesia ondu zuen, Korrikari erre-
paratuta. Eta, frogatu zuen gizarteak bere 
garapen indibidual optimo baterako beha-
rrezkoak dituela kidetasun sentimenduak: 
«Korrika da euskalduntasuna eraberritzen 
duen bilkura kolektibo garrantzitsuena».

Hazia  
ereiten  
jarraitu  
zuten 

Korrikari  
buruzko 
tesia ondu 
zuen 

MARKINA-XEMEIN / Bekobenta esko-
laren 50. urteurreneko ospakizunetan 
bete-betean murgilduta zebiltzan urta-
rrilean. Hala, Pablo Fernandezek Euken 
Bidegainek egindako eskolako ereserkia 
moldatu zuen, eta eskolako ikasle, irakas-
le, guraso eta langileek moldaketa berria-
ren grabaketan parte hartu zuten.

'Bereizi eta irabazi' 
kanpaina ipini  
zuen martxan  
mankomunitateak

Urtarrila

Dirua 
asmo  
onetara  
banatuz 

ISPASTER /  Ispaster-
ko herriak abenduaren 
24ko Gabon kantekin 
batu zituen 1.310,68 eu-
roak bi talderen artean 
banatu zituen: erdia 
Geis Leiomiosarkomari 
aurre egiteko taldera eta 
bestea EITB Maratoira.

Argazki 
funtsa, 
udalari 
dohaitzan

MARKINA-XEMEIN /  
Udalak eta Argazki eta 
Zinema Taldeak hitzar-
mena sinatu zuten, tal-
deak duen argazki fun-
tsa udalari dohaintzan 
emateko, udal artxiboan 
gorde eta «behar bezala 
kontserbatzeko».

LEA-ARTIBAI  / Lea-Artibai 
Mankomunitateak Bereizi eta 
irabazi hondakinen bilketara-
ko kanpaina jarri zuen martxan. 
Kultura Erain taldeagaz elkarla-
nean, herritarren kontzientziak 
piztu eta hondakinen bilketan 
norabide aldaketa egiteko as-
moz abiatu zuten kanpaina. 
Horren oinarria 2024an egin 
zuten hondakinen bilketa ere-
duaren azterketa izan zen; hon-
dakinen kopuruak eta bilketa-
ren kalitatea aztertu zituzten 
han. Lehenengoari dagokionez, 
Europako helburuetan zehaz-
ten denez, errefusa kopurua 
%46 izan beharko litzateke, 
eta %56koa zen Lea-Artibain. 
Hala, «epe laburrean» hori al-
datzeko lanari ekin zioten. Eta, 
kontzientzia aldaketa «modu 
jostagarri batean» bultzatzeko 
asmoz, Kultura Erain taldeko 
Nerea Gartzia eta Ainhoa Etxe-
barria arduratu ziren hori egi-
teaz, umoretik. Hiru adarretan 
banatu zuten Hauxera markie 
kanpaina: web orria, sare sozia-
lak eta ikuskizunak.

ZIORTZA-BOLIBAR  / Mu-
niozguren baserri inguruko 
partzelan zuhaitzak landatze-
ko hitzordua izan zuten urta-
rrilean ziortza-bolibartarrek, 
eta, ingurumenarekiko duten 
konpromisoa erakutsi zuten. 
Izan ere,  Lurgaia Fundazioa-
gaz elkarlanean, 40 lagun 

inguru elkartu ziren Munioz-
guren ingurura joan eta 500 
zuhaitz landatzeko. Hala, 
baso autoktonoak edukitzeak 
daukan garrantzia ikusara-
zi eta ingurumenari buruz 
kontzientziak pizteko aukera 
aprobetxatu zuten, elkarlana 
eta auzolana oinarri edukita.

500 zuhaitz 
landatu  
zituzten  
40 lagunek

BERRIATUA / Bizi-Bizi Auto-
nomia Sustatzeko Zentroa-
ren ate irekien jardunaldian 
elkartu ziren berriatuarrak. 
Zaharrek adinagatik dituz-
ten kontuak landu eta gara-
tzeko proiektua da Bizi-Bizi, 
eta adineko pertsonekin arlo 

emozionalak, funtzionalak, 
fisikoak eta sozialak lantzea 
du helburu. Hala, familiakoen 
deiari erantzunez, asko izan 
ziren aretoa bete zuten adine-
koak. Hain zuzen ere, saioaren 
helburua adinekoen parte 
hartzea handitzea izan zen.

LEA-ARTIBAI / Zaintza da Lea-Artibai 
Mankomunitatearen bi lan ildoetako bat, 
eta eskualdean zaintzarako egiten diren 
ekarpenak aletu zituzten otsailean, herri-
tarrek zerbitzuen berri izan dezaten. Zain-
tza zerbitzuan eta zaintzaileen zaintzan 
sakondu zuten, besteren artean.

Koloreen  
bidez, Ekai  
Lersundi 
omenduz

Zaintza 
errazteko 
zerbitzuen 
berri emanez

ONDARROA / Ekai Lersundiren heriotza-
ren 7. urteurrenean, «omenaldi bat» eskai-
ni zioten, trans ikurrarekin bankua margo-
tuz. «Duela zortzi urte margotu genuenean 
Ekaik ere parte hartu zuen. Orain, ezin izan 
du egon, baina, era batera hemen dago», 
esan zuen Elaxar Lersundi Ekairen aitak.

Alleriko padura  
berreskuratzeko  
eskatu zuten 
ekologistek
ON DA R ROA  /  H ezeguneen 
Nazioarteko Egunean Lea-Ar-
tibaiko Eguzki talde ekologis-
tak Ondarroako Alleri Padura 
berreskuratzeko beharra erdi-
gunean jarri zuen beste urte ba-
tez: «Ekologistak garen aldetik, 
ez dugu nazioarteko egun bat 
behar Alleri gogoan izateko, bai-
na, tira, aukera aprobetxatuko 
dugu aldarrikatzeko. Ez hain-
beste Alleri gaur egun zer den, 
baizik eta zer izan zen, eta batez 
ere, epe laburrean zer izan dai-
tekeen esateko». Izan ere, klima 
aldaketari aurre egiteko padu-
rek duten funtzioa nabarmendu 
zuten, tresnarik onena hezegu-
neak direla esanez.

Bizi-Bizi 
proiektuan 
murgiltzeko 
deia

100 urteren ostean, 
herriaren esku jarri 
zuten Armintxak 
egindako arrauna

Emakumeen Jai Alai Liga aurkeztu zuten Durangoko Ezkurdin. ERAMAN JAI ALAI

Em a ku m e z ko e n  z e s -
ta-punta boladan dago, 
etengabe hazten eta 

hazten. Horren erakusle izan 
zen otsailean Durangoko Ez-
kurdi pilotalekuan plazaratu 
zuten berria: emakumeek ere 
Jai Alai Liga edukiko zutela. 

Hamar txapelketako egute-
giarekin, ligaren lehenda-
biziko aldiak Ipar eta Hego 
Euskal Herria hartu zituen. 
Eta horren parte izan ziren 
Lea-Artibai eta Mutrikuko 
hainbat eta hainbat puntista.

2023. urtea mugarri izan 
z e n  e m a ku m e z ko e n  z e s-
ta-puntarako, orduantxe 
lehiatu baitzuten estreinakoz 
Winter Seriesa. Aurten hiru-
garren ekitaldia jokatu zuten 
Ezkurdi frontoian bertan, eta 
hori izan zen ligaren hiruga-
rren proba, abendua eta ur-
tarrila bitartean jokatu zuten 
Berriatua Master Seriesaren 
eta martxoan jokatu zuten 

Araba Euskaraz Master Serie-
saren ondoren.

Liga, gizonezkoekin ger-
tatu legez, Lauko Final for-
matudun lehiagaz erabakiko 
zuten, denboraldiko zortzi 
puntistarik onenen artean 
jokatuz.
 
Hamar txapelketa
Aipatu lehiez gain, hurrengo 
hauek osatuko zuten emaku-
mezkoen lehenengo liga:  Le-
keitio Master Seriesak, Zu-
maia Master Seriesak, Bilbao 
Iron Cupek, Mutriku Master 
Seriesak, Donibane Lohizu-
nek, Biarritzek eta Lauko Fi-
nalak. 

Emakumeen Jai Alai Liga  
aurkeztu zuten

Otsaila

LEA-ARTIBAI ETA  
MUTRIKU/
Lauko Finalean 
erabakiko zela 
liga iragarri zuten, 
zortzi puntistarik 
distiratsuenen  
arteko lehiarekin

ONDARROA / Duela 100 urte 
Juan Jose Armintxa arotzak 
egindako arrauna Ondarroako 
herriari eman zioten Fernan-
do Agirre Aramaiok eta Ander 
Badiola Etxaburuk: «Herriko 
historiaren zatia da. Orain arte, 
maitasun handiz etxean gordeta 
eduki badugu ere, herriari ema-
tea erabaki dugu, herritarrek 
eta bisitariek ikus dezaten». 
Hala, Turismo Bulegoan ikus 
daiteke. Arrauna Armintxa aro-
tzak pago egurrez 1925ean egin-
dakoa da, pieza bakarrekoa. 
1921ean Aurrera Kirol Elkartea 
sortuaz batera, 1925ean aldun-
diak antolatutako Portugalete-
ko estropadan parte hartu eta 
irabazi egin zuten ondarrutar 
arraunlariek. 1926an, aldiz, 
Donostiako Kontxako estropa-
da irabazi zuten, eta Salvador 
Agirre arraunlariak estropada 
horretan erabili zuen arraunak 
100 urte bete zituenean, arrau-
na herriari ematea erabaki zu-
ten: «Herriarena denez, herriari 
ematea erabaki dugu».

MENDEXA / Irakurzaletasuna sustatzeko, 
liburuak leku publikoetan jartzeko ideia 
izan zuen Goialde Jubilatu Elkarteak, 
Bookcrossing filosofia oinarri, eta liburuak 
elkarbanatzeko dinamika jarri zuen mar-
txan. «Liburuak askatzea da asmoa, mun-
dua mugagabeko liburutegi bihurtuz». 
Hala, bi apal jarri zituzten; bata udaletxeko 
aterpean eta, bestea, anbulatorioan.

Zitrikoak 
nagusi, 
Landare 
Azokan

Liburuak 
partekatzea 
asmo duen 
dinamika

MARKINA-XEMEIN / Denetariko zuhaitz, 
lore eta landareak erosteko aukera egon 
zen Markina-Xemeingo Landare Azokan, 
eta jende ugari ibili zen goizean goizetik. 
Hala ere, fruta ematen duten zuhaitzak 
izan ziren saltzaileek gehien eroan zituz-
tenak. Bestalde, Gabino Muruaren hitzal-
diak osoko bilkura aretoa bete zuen, 60 
lagunetik gora elkartuz.

LEA-ARTIBAI / Aritz Erkiagak eta Ion Ibar-
luzeak Gernika-Lumoko Eusko Label Win-
ter Series txapelketa irabazi zuten bigarre-
nez jarraian, finalean Ludovic Ladutxe eta 
Mikel Mantzisidor 2 eta 0 menperatuta. Is-
pastertarraren hirugarren txapela izan zen, 
eta markina-xemeindarraren bigarrena.

Etorri  
direnei  
ondo  
etorria

Pantera  
arrosak  
nagusi,  
beste behin

ONDARROA / Azken urteetan Ondarroara 
joandakoei ongi etorria eman zien udalak 
Kofrafia Zaharrean. Jatorri anitzeko he-
rritarrak batu ziren bertan, eta aniztasuna 
izan zuten hizketagai. Gero, sareak sortze-
ko helburuagaz, janariaren bueltan batu 
ziren, elkarrizketa «gozoagoak» izanez.

Felix Beristain 
Amallobieta  
margolaria  
zendu zen

Otsaila

Iriondo, 
maila  
bikainean,  
lehian

O N DA R ROA  /  M i ke l 
Iriondo igerlikari onda-
rrutarrak urrezko eta 
brontzezko dominak 
eskuratu zituen master 
mailako Espainiako Txa-
pelketan, laugarren eta 
bosgarren postu banaz 
aparte.

Radixu  
Irratia:  
34 urtez 
uhinetan

ONDARROA / 34. urteu-
rrena ospatu zuen Radixu 
Irratiak otsailean. Portu-
ko Ranpako kontzertue-
kin eman zioten hasiera, 
eta 48 orduko  irratsaioa-
gaz biribildu zuten. Anto-
latzaileek ekimenen ba-
lorazio «ona» egin zuten.

ONDARROA / Felix Beristain 
Amallobieta margolaria zendu 
zen otsailaren 18an, 87 urte zi-
tuela. Ondarrutarra bazen ere, 
Arabako Sarria herrian bizi zen, 
duela 30 urte ingurutik. Bizi 
osoa margotzen igaro ondoren, 
munduko txoko desberdinetan 
banaturik daude bere lanak. 
Izan ere, 17 urterekin egin zuen 
lehen erakusketa Beristainek, 
Eibarren, eta hastapenetan, 
Valentin de Zubiaurreren ahol-
kuak jaso zituen. Ondoren, Bil-
bon, Akizen, Pauen, Tolosan, 
Alemanian, Bordelen, AEBn eta 
beste hainbat tokitan ere eraku-
tsi zituen bere lanak. Kostrun-
brismoa izan zen margolari be-
zala lehenengo landu zuena. Ge-
rora, poskubismoa, abstrakzioa 
eta hiperrealismoa ere landu 
zituen. Ondarroako Udalak he-
rria eta herritarrak gehien mar-
gotu zituen margolaria izan dela 
aitortu, eta doluminak eman 
zizkien etxekoei eta lagunei.

MUTRIKU / Egaña frontoia 
estaltzeko lanak amaituta, 
egokitu berri zuten espazioa 
kirol eta kultur ekitaldieta-
rako zein aisialdirako erabil-
tzeko inauguratu zuten otsai-
lean. Garai bateko langileen 
aterpe izan zena herritarren 
aterpe izatea bilatu zuten, eta, 

kirolerako ez ezik, kultur eta 
aisialdi jardueretarako erabil-
tzea. Udalak 875.000 euroko 
inbertsioa egin zuen frontoia 
egokitzeko: «Herritarrok me-
rezi dugun eremu bat sortzea 
zen asmoa. Mutrikuarrok go-
zatu, aprobetxatu, eta denon 
artean zaindu beharko dugu».

Kulturarako,  
kirolerako eta 
aisialdirako 
aterpea

GIZABURUAGA / Gizaburua-
gako Amezti inguruan leize 
berri bat aurkitu zuten Ades 
Espeleologia Elkartekoek. 
Arrakala batetik irteten zen 
haize korronte beroak hautsak 
harrotu zituen, eta arrakala 
txiki bat zena Amezti II leizean 

bihurtu zen. Espeleologoak 80 
metroko sakoneraraino heldu 
ziren arren, ez zekiten Leza-
teko ibaiagaz edo Lezandipe-
koagaz zerikusirik izango zuen, 
baina bai «mendi multzoaren 
egitura hidrologikoa ezagutze-
ko gakoa izango zela».

ONDARROA / Borondatearen truke, 200 
kilo berdel banatu zituen Ondarroako 
Arrigorri Batelero Elkarteak Berdel Egu-
nean. Aurreko egunean harrapatutako 
berdela prestatu zuten bateleroek, eta he-
rritarrek «asko» eskertu zuten euren lana.

Elkarlana, 
horma  
irudiaren 
oinarria

200 kilo  
berdel  
banatu  
zituzten 

LEKEITIO / Lekeitio Lagunkoiak Jose 
Arrueren Itxasgaña Txakolina koadroaren 
erreprodukzioa egin zuen Santa Katalina 
bideko aterpean, eta inaugurazioan 70 la-
gunetik gora elkartu ziren: «Guztiz arra-
kastatsua izan zen inaugurazio ekitaldia».

Mundu Zabal  
elkarteak bere  
jarduna eten zuen, 
25 urte eta gero
MARKINA-XEMEIN / 1999an 
bere ateak ireki zituenetik 
hainbat proiektu eroan zituen 
aurrera Mundu Zabal gobernuz 
kanpoko elkarteak. 25 urteko 
ibilbidearen ostean, euren jar-
duna etetea erabaki zuten. Guz-
tira 43 proiektu desberdinetan 
erabiltzeko milioi bat eurotik 
gora batu zituen elkarteak; ho-
rietako bat izan zen Munduki-
degaz konpromiso bat hartu, 
eta Mundukide Kolonbiako 
Pasto hirian gauzatzen ari zen 
programara 50.000 euro bide-
ratzea. Udalak eskerrak eman 
zizkien: «Eskerrik asko komu-
nitate  behartsuen baldintzak 
hobetzeko egindako lanagatik».

Leize berria 
aurkitu zuten 
Amezti  
inguruan

Emakumeak  
saretzeko 'Titu, ba!'  
prozesua ipini  
zuten martxan

Aldarriz bete zituzten herritarrek Ondarroako kaleak. GARAZI BURGOA

Emakumeen Nazioarte-
ko Egunean aldarrika-
penek hartu zituzten 

Lea-Artibai eta Mutriku.
Mugimendu feministak 

esan zuen feminismoa dela 
datorrenari aurre egiteko 
tresna, eta eskuin muturra-

ren eta jarrera erreakziona-
rioen gorakada gogor salatu 
zituen. Ozen aldarrikatu zu-
ten horri aurre egiteko «hel-
dulekuak argi» dituztela: «Al-
ternatibak eraikitzen ari gara 
eta faxismoari aurre egiteko 
antolatzen jarraitzen dugu. 
Ezinbestekoa da emakume 
eta gorputz disidente orok 
borrokan jarraitzea». Krisi 
ekosoziala, migrazioa, borro-
ka antifaxista, heteroaraua... 
asko izan ziren landutakoak.

Itaiakoek instituzioen «aur-
pegi zuriketa» salatu zuten, 
baita «emakumeen zapalkun-
tza ekonomiko, kultural eta 
politikoarekin amaituko duen 

gizartea eraiki» nahi dutela 
ere. Borroka horretan «ema-
kumeak lehen lerroan» egon 
behar direla gehitu zuten.

Udalek ere konpromisoak 
hartu zituzten: emakumeen 
ahalduntzea sustatzekoa, bizi 
baldintza «duin eta justuak» 
hartzekoa edota Gobernan-
tza Feminista garatzekoa. 

Sistemari aurre egiteko  
«heldulekuak argi» adierazita

Martxoa

LEA-ARTIBAI ETA  
MUTRIKU/
M8an aldarriz 
bete ziren herriak, 
faxismoa 
feminismotik  
borrokatzeko  
deia eginez

MARKINA-XEMEIN / Herriko 
jardun feministaren inguruan 
hausnartu eta bide berri bat 
hasteko asmoz, Markina-Xe-
meingo Udalak eta herriko mu-
gimendu feministako kideek 
prozesu bat aurrera eroatea 
erabaki zuten. Herrian femi-
nismoaren inguruan «hutsune 
nabarmena» zegola oinarritzat 
hartuta, Titu, ba! izenburupean 
prozesu bat abiatu zuten. Hel-
burua Markina-Xemeingo ema-
kumeak saretzen hasi eta he-
rriko jardun feministaren ingu-
ruan zuten iritzia jasotzea izan 
zen. Hala, galdetegi bat zabaldu 
zuten herrian. 

Jakinarazi zutenez, mar-
kina-xemeindarrek Emagin 
elkartea izan zuten bidelagun 
prozesuan. Galdetegia izan zen 
lehen pausoa, baina, horren 
ostean hiru saio parte hartzaile 
aurreikusi zituzten. 

Mugimendua abiatzeko eta 
emakumeak saretzen hasteko 
beharra nabaritu zuten bai uda-
lak bai mugimendu feministak: 
«Balio handia du beste emaku-
me batzuekin elkartu eta gure 
errealitateaz jardutea, gerta-
tzen dena hobeto ulertu, par-
tekatu eta eraldatzeko bideak 
hasten direlako orduan. Nola 
bizi duzu herriko emakumeok 
saretzeko ez espaziorik, ez dina-
mikarik izatea? Animatu galde-
tegia betetzera. Titu, ba!».

Argazki galeria: 

BERRIATUA / Berritxuko Zesta Eskolak 
antolatuta, haurren leuzemiaren kontra-
ko III. Zesta-Punta Jaialdi Solidarioa egin 
zuten Mendibarren frontoian, eta 5.777 
euro lortu zituzten Josep Carreras Funda-
zioarentzat, Ager herrikidea gogoan izan-
da. Eskolakoak «oso pozik» agertu ziren 
erantzunagaz, eta lehen aldiz antolatutako 
Ager Saria ere «arrakastatsua» izan zen.

Jantokiko 
soberakinak 
hartzeko 
aukera

5.777 euro, 
leuzemiaren 
kontrako 
zesta jaian

LEKEITIO / Lekeitioko Azkue Natura Ikas-
tolak Rexcatering egitasmoagaz bat egin 
zuen. Hala, Aste Santuaren ostean herrian 
hozkailu makina bat ipiniko zutela iragarri 
zuten ikastolakoek, ikastetxeko jantokiko 
soberakinak herritarrek hartu ditzaten. 
Aurrera begira, herriko gainontzeko ikas-
tetxeak ere proiektura batzeko beharra 
azpimarratu zuten.

LEA-ARTIBAI ETA MUTRIKU / Arai Le-
jardi markina-xemeindarrak eta Helena 
Barrenetxea durangarrak III. Euskotren 
Winter Seriesa irabazi zuten, finalean Elaia 
Gogenola berriatuarra eta Oaia Otaño mu-
trikuarra menpean hartuta. Jarrera apar-
tarekin eta maila handian lehiatu zuten.

18 bikote, 
«giro  
ederreko» 
pala lehian

Barrenetxea 
eta Lejardi, 
txapeldun 
Durangon

BERRIATUA / Berriatuko VII. Pala Txapel-
keta mistoan 18 bikotek parte hartu zuten, 
eta irabazleak izan ziren Xabi Txirloi eta 
Maia, finalean Maite eta Txus 15-13 men-
dean hartuta. Eguraldia dela eta, Mendiba-
rren frontoian jokatu zuten, baina bertako 
«giro ederra» nabarmendu zuten.

20 urterako  
Klima eta Energia 
Plana landu zuten  
Amoroton

Martxoa

210 kirolari, 
mendi  
bizikleten 
hitzorduan

ISPASTER / Green Se-
ries Txapelketan 210 txi-
rrindularik parte hartu 
zuten Ispasterren, eta 
Ramirez de Arellano eta 
Sagardoy gailendu ziren. 
Lehiaren aitzakipean, 
kirola txikienen artean 
bultzatu zuten. 

Geratzeko 
etorri zen   
Euskal 
Jaxe

ONDARROA / II. Euskal 
Jaia ez zen lehenengoa-
ren atzean geratu. Egu-
raldiak gehiegi lagundu 
ez arren, jai giroa nagu-
situ zen, eta erantzuna 
ikusita, bi urterik behin 
errepikatzeko modukoa 
dela ondorioztatu zuten.

AMOROTO / Amorotoko Uda-
lak Klima eta Energia Plan In-
tegratua landu zuen, Barrizar 
enpresaren zerbitzuagaz. Hala, 
besteak beste, energia planaren 
helburuak, Amorotoko herria-
ren egoera klima aldaketaren 
inpaktuen aurrean, udal kon-
tsumoen bilakaera eta hurren-
go urteetara begira aurreikusi 
dituzten ekintzen inguruko in-
formazioa jaso zuten planean.

20 urtera begirako plana izan 
zen landu zutena. Hala, hiru hel-
buru argi identifikatu zituzten, 
denak ere, 2044. urterako bete 
beharrekoak: udalerriaren CO2 
emisioak %60 murriztea, ener-
gia kontsumo primarioa %40 
murriztea eta energia berrizta-
garrien ekarpena udalerriko az-
ken kontsumoaren %40 izatera 
iristea. Helburu horiek betetze-
ko asmoz, sei lerro estrategiko 
zehaztu zituzten: energia era-
ginkortasuna, energia sorkun-
tza berriztagarria, parte har-
tzearen sustapena, mugikor-
tasun jasangarria, hondakinen 
kudeaketa eta bertoko garapen 
jasangarria. 

Eta, klima aldaketara egoki-
tzeko asmoz, hiru lerro estrate-
giko zehaztu zituzten: biodiber-
tsitatea sustatzea, azpiegiturak 
hobetzea eta ur hornidura ber-
matzea. Biodibertsitatea susta-
tzeko asmoz, berriz, baso lurrak 
modu eta erritmo egokian era-
biltzeko plana landu zuten. 

MARKINA-XEMEIN  / Larra-
betzu Oroimena taldeak eta 
Ahaztuen Oroimena Elkarteak 
Emakumeak 1931-1939 argazki 
erakusketa inauguratu zuten. 
Erakusketagaz «emakumeak 
protagonista nagusi» izan ziren 
garai historikoa berreraiki gura 
izan zuten: «1931n, Espainiako 
Monarkiaren abolizioaren on-

doren, emakumeen eskubide 
eta askatasun guneak izateko bi-
dea ireki zen. Errepublikak bide 
eman zion eta Dibortzioaren 
legea, sufragio aktiboa eta an-
tzekoak zegozkion lekura ekar-
tzeko aukera eman zen. Baina, 
faxismoak emakumeen eskubi-
deak eta emantzipazio prozesua 
eten zituen».

Memoriaren 
zatiak  
berreraiki  
zituzten



28 2025eko urtekaria
HITZAApirila

BERRIATUA  / Iragana eta 
oraina elkartu eta komuni-
tatea indartzen laguntzea 
helburu duen Berriatuko He-
rri Ondarearen ataria sortu 
zuten Goikolau Elkarteak eta 
udalak. Ondare material abe-
ratsagaz osatu zuten, ondare 
immaterial oparoa ere jasoz. 

Iñigo Mantzisidor Goikolauko 
presidenteak eta Joseba Goie-
nola alkateak tresna baliaga-
rria dela esan zuten: «Herri 
komunitaterik gabe ondare-
rik ez legokeela sinesten dugu, 
baita ondarea herritarren 
sareak eraikitzen laguntzeko 
tresna dela ere».

LEKEITIO / Itsas hondoak sekretu asko 
ezkutatzen ditu, eta horiek ezagutarazten 
aritzen dira Lekeitioko Urpeko Taldekoak. 
Izaki bizidunak ez ezik, hondoratutako on-
tziak ere ugariak dira, eta San Antolin on-
tziaren hondoratzea oinarri izanda, liburu 
bat aurkeztu zuten.

20. aldia, 
ereindakoa 
hazi dela 
erakutsiz

Itsasontzien 
hondoratzeak  
azalera eroan  
zituzten

AULESTI / Eskaintza zabala bezain abera-
tsagaz ailegatu zen ADEL Aulestira. Euskal 
sortzaileen pieza ezberdinez eta erakar-
garriz bete zuten herria, ereindako haziak 
fruitua ematen duela erakutsiz. Ze, labora-
tegitik igarotako hiru aktorek euren lanak 
erakutsi zituzten  jaialdiaren XX. aldian.

Antzoriz- 
Eluntzetako lur  
eremu osoa  
herriratu zuten
LEKEITIO / Lekeitioko Udalak 
2023ko abenduan lortu zuen 
200.000 metro karratuko An-
tzoriz-Eluntzetako lur eremua 
erostea, eta apirilean erosi zuen 
Maderas de Lekeitioko eremu 
guztia herriratzeko geratzen 
zitzaien lur zatia. Lur eremu 
guztia herriratuta eta jabetza 
osoa udalarena izanda, iragarri 
zuten proiektu zehatz bat di-
seinatu eta gorpuzten hasteko 
egoeran leundekela. Hala, uda-
la «lan batzuk aurreratzen» hasi 
bazen ere, hurrengo hilabetee-
tan herritarrekin hasiko zutela 
lur eremu horretan zer egin era-
bakitzeko prozesua jakinarazi 
zuten.

Herri  
ondarearen 
ataria sortu  
zuten

Loren Arkotxa  
Meabebasterretxea 
Ondarroako alkate 
ohia zendu zen

1.000 kilo berdel erre inguru prestatu zituzten boluntarioek. GARAIA PAGOLA URRIZA

Eguraldi eguzkitsua la-
gun, 28. Berdel Egunak 
herriko nahiz  ingu -

ruetako jende ugari erakarri 
zuen Mutrikura, eta guztira 
1.800 kilo berdel erabili zi-
tuzten. Horietatik, 1.000 
kilo, berdel errea egiteko izan 

ziren; eta, 1.000 kilo horieta-
tik 2.000 errazio inguru es-
kaini zituzten boluntarioek.

Berdel erreaz eta marmi-
takoaz gain, herriko taberna 
eta jatetxeen zazpi pintxo 
dastatzeko aukera egon zen 
portuan; guztira, 20.000 pin-
txo inguru prestatu zituzten 
laguntzen aritu ziren dozena-
ka boluntariek. 

Pintxo dastaketaren aurre-
tik, baina, goiztiarrenek por-
tuko lasaitasunaz gozatu zu-
ten. Izan ere, egitekorik ez zen 
falta izan: Merkatu txikiak eta 
sortzaile eta artisauen azokak 
hartu zuten gunea.

Hutsik egiten ez duen Ber-

del Eguneko beste ekintze-
tako bat, herriko abesbatzen 
kontzertua izan zen. Zabiel 
plazan elkartu ziren abesba-
tzak, eta kantaldi ederra es-
kaini zuten abeslariek.

Beraz, eguna pozik amaitu 
zuten boluntarioek, beraiek 
izan baitziren jaiaren zutabe 
nagusiak.

1.800 kilo berdel eta 20.000 
pintxo, berdelaren jaian

Apirila

MUTRIKU/

Berdel Eguneko 
boluntarioak
izan ziren  «jai  
arrakastatsuaren» 
zutabe nagusiak

ONDARROA / Loren Arkotxa 
Meabebasterretxea Ondarroa-
ko alkate ohia zendu zen api-
rilaren 7an, 80 urtegaz. Onda-
rroako Udalak bere esker ona 
adierazi zion Arkotxari, bizi 
osoan zehar egindako lanagatik: 
«Eskerrik asko, Loren, herria 
egiteagatik eta Ondarroaren 
alde egindako guztiagatik». 

Arkotxa hiru agintalditan 
izan zen alkate: 1987tik 1991ra, 
1991tik 1995era eta 1999tik 
2003ra. Horrez gain, Udalbiltza-
ko lehen lehendakaria ere izan 
zen. 2003ko apirilean Espainia-
ko Auzitegi Nazionalak agindu-
ta, Udalbiltzaren aurkako ope-
razioa jarri zuten martxan, eta 21 
auzipetuen artean Arkotxari 10 
urteko kartzela zigorra eskatu 
zion fiskalak. 2011n, Espainiako 
Auzitegi Nazionalak kide denak 
absolbitu zituen.

Euskal Australiar Elkarte-
ko kidea ere izan zen, gaztetan 
Australian egondakoa baitzen. 

Argazki galeria: 

MUTRIKU / Urteko gaztetxeko jarduna 
ikusarazi eta aldarrikatzeko egunean batu 
ziren mutrikuar gazteak. Eragileekin el-
karlanean, Gaztetxe Egunerako egitarau 
zabala prestatu zuten gazte asanblada-
koek, eta erdigunean dauden auziei ekar-
pena egiteaz gain, herrian gaztetxea iza-
tearen beharra azpimarratu eta horien al-
deko borrokaren aldarria kaleratu zuten.

Martxa, 
270 mendi 
zaleren  
topagune

Gaztetxeen 
aldeko  
aldarria,  
kalean

MENDEXA / Mendexako mendi martxan 
elkartu ziren 270 martxalari. Hala, egural-
dia lagun zutela eta giro apartean, 16 edota 
9 kilometroko mendi ibilbideak osatu zi-
tuzten parte hartzaileek. Gainera, behin 
ibilbideak amaituta, plazan elkartu ziren 
denak, jan-edanean indarrak berresku-
ratzeko helburuz. Antolatzaileak «pozik» 
agertu ziren izandako erantzunagaz.

ETXEBARRIA / Eguraldia lagun izan ez 
arren, eskualdeko nahiz urrunagoko mu-
sikazale «asko» elkartu zituen askotariko 
musika estiloen elkargune izan zen Etxeba-
rriko Elizpe Rock jaialdiak, eta antolatzai-
leek balorazio «positiboa» egin zuten: «En-
tzuleak eta taldeak gustura aritu ziren».

Elkartasun 
oihuari, 
elkartasun 
erantzuna

Musikazale 
eta musika 
estilo anitzen 
jai «bikaina»

LEKEITIO / Emir Vazquez 16 urteko gaz-
teari laguntzeko elkartasun jaian batu 
ziren Lekeition, institutuko eskola komu-
nitateak deituta, bizkarrezur muinean era-
giten dion zeharkako mielitisa tratatzeko 
dirua biltzeko asmoz. Erantzun «oso ona» 
jasota, beste urrats bat eman zuten.

Lekitto Musika  
Bandak jarduna 
eteteko erabakia 
hartu zuen

Apirila

Aniztasuna 
erdigunean 
jarri zuen 
azokak

MARKINA-XEMEIN / 
L ai  Koloreak azokak 
kultura ezberdinetako 
150 ikasle inguru elkartu 
zituen, kultura anitzen 
topagune bihurtuz Lea 
Artibai Ikastetxea.

Etorkizun 
jasangarri 
baten  
aldeko deia

LEA-ARTIBAI / Eskual-
dearen etorkizuna ja-
sangarriagoa bihurtzea 
helburu zuen Bereizi eta 
Irabazi kanpaina abiatu 
zuen Lea-Artibai Manko-
munitateak eskualdean.

LEKEITIO  / Lekitto Musika 
Bandako kideek jakinarazi zu-
ten apirilaren 30etik aurrera 
proiektua etengo zutela. Izan 
ere, bandako kideek zuzenda-
riaren kontratua berritzeko es-
katu zioten udalari, eta hainbat 
arrazoi medio, udalak ezezkoa 
eman zien. Beste aldetik, uda-
laren eta elkartearen arteko 
hitzarmenak aldaketarik ez 
jasatea edo aldaketa ahalik eta 
txikiena izatea eskatzen zuten 
bandakoek, baina hori «diag-
nostiko ekonomiko musikal 
baten menpe» zegoela erantzun 
zieten udaleko kideek. Ondo-
rioz, euren jarduna gelditzea 
erabaki zuten. 

Udalak azaldu zuen zuzenda-
riaren aurkako testigantzen eta 
titulazio faltaren eraginez har-
tu zuela kontratua ez luzatzeko 
erabakia.  Gainera, gehitu zuen 
2006tik Lekitto Musika Banda 
elkarte bat dela, ez udal musika 
banda, eta, ondorioz, zuzenda-
ria udalak kontratatzea ez dela 
zuzena. 

Diagnostikoari dagokionez, 
udalak esan zuen 2024an ia 
200 herritarrek Musikaia Mu-
sika Eskola publikotzeko eska-
tu zutela, eta horrek udalari ia 
200.000 euroko inbertsioa 
eskatuko liokeela urtero. Hala, 
enpresa bati diagnostiko eko-
nomikoa egitea eskatu zion, 
gaia aztertu eta erabakiak har-
tzeko.

MUNITIBAR  / Udaberriari 
atea bete-betean zabaldu zio-
ten munitibartarrek IV. Uda-
berriko Azokagaz. Hainbat 
herritar giro ederrean elkartu 
ziren azokaguneko 30 pos-
tuetan, izan ere, udalerritik, 
Lea-Artibaitik, Busturialdetik 
edota bestelako txokoetatik 

bertaratu ziren azokara ekoiz-
le, sortzaile nahiz artisauak. 
Azokak aldarri sozialetik ere 
eduki zuen, Jose Angel Ube-
ruagak, Eskuahaldunak Eus-
kal Herriko Eskultoreen El-
kartearen izenean, Palestina-
ko genozidioa salatu baitzuen 
performance batekin. 

Artea,  
aldarria eta 
eskaintza  
zabala, batuta

ONDARROA / Ondarrutarrek 
kaleak hartu zituzten Antxoa 
Egunean, «kalean egoteko eta 
ondo pasatzeko» eguna izan 
zela azpimarratuta. Arantza 
Burgoa Agirregomezkorta 
izan zen Zilarrezko Antxoa 
Sariko omendua, eta «hun-
kituta» agertu zen kirolaria, 

udalak bere kirol ibilbidea 
omendu eta emakumeak ki-
rolean aritzeko egindako lana 
aitortu izanagatik: «Eskerrik 
asko herriari eta gaurko egu-
nera heltzeko bidean lagundu 
didatenei. Beste urte batzue-
tan bide beretik jarraitzeko 
asmoa dut».

LEKEITIO / Aittitta Txiki Kultur Taldea-
ren errelebo faltaren eraginez urtebete an-
tolatu barik egon ostean, ofizialki bueltatu 
zen Iparraldeko Haizeak jaialdia maia-
tzean. Eta, itzulerako urtean, elkarrekin 
harremantzea bultzatu zuten, gisatu txa-
pelketa eta jaia plazara eroanda. 

Saizar eta 
Apalantza, 
bigarrenez 
garaile

Indartsu 
bueltatu zen 
Iparraldeko 
Haizeak

LEA-ARTIBAI / XIII. Lea-Artibai Rallya 
lehiatzera atera ziren maiatzean 74 auto, 
eta 35ek amaitu zuten. Lasterketa «gogo-
rra» izan zen, eta Aitor Saizar berriatuarra 
eta Alazne Apalantza izan ziren nagusi es-
kualdean. Kastinparroko kideak «pozik» 
agertu ziren lasterketak utzitakoagaz.

Kiroldegien  
erabilerari buruzko 
hitzarmena  
sinatu zuten
LEA-ARTIBAI / Ondarroa, Le-
keitio eta Markina-Xemeingo 
udalek herritarrek eskualdeko 
beste kiroldegietako musku-
lazio gela eta igerilekua erabili 
ahal izateko hitzarmena sinatu 
zuten. Hitzarmenaren helbu-
rua zen Zaldupe, Santi Brouard 
eta Atxondo kiroldegietako bat 
erabilgarri ez dagoenean (ma-
txura, mantenu lanak, obrak, 
jai egunak edo alderdi guztiek 
ontzat jotzen duten bestelako 
beharrak), kiroldegi horretako 
bazkideek beste bi udaletako 
kiroldegiak erabiltzeko baldin-
tzak zehaztea. Hitzarmena ur-
terokoa da, eta lau urtetik behin 
berritzeko asmoa agertu zuten.

Kaleak bete 
zituzten  
Antxoa  
Egunez

Mugikorrik gabeko 
bi arnasgune  
ipini zituen  
Altxa Buruk 

Denetariko jolas eta ekintzekin ospatu zuten Leatarren Eguna Gizaburuagan. GARAZI BURGOA ALDARONDO

Mendexa, Amoroto, 
Munitibar, Gizabu-
ruaga eta Aulestiko 

herritarrak elkar ezagutzeko, 
ondo pasatzeko, belaunaldi 
ezberdinen arteko loturak 
sortzeko eta herri txikietako 
izana, kultura eta balioak al-

darrikatzeko egunean bildu 
ziren Leatarren Egunean, 
Gizaburuagan. Hiru urtetik 
behin ospatzen duten jaiaren 
balorazio «oso ona» egin zu-
ten antolatzaileek: «Oroko-
rrean giro oso ona egon zen, 
eta eguraldiak ere lagundu 
zigunez, balorazio positiboa 
egiten dugu».

Leargik botatako txupi-
nagaz abiatu zuten festa, 
eta, ostean, ume zein nagusi 
irrintzi lehiaketan murgildu 
ziren, giro «ederra» sortuz. 
Trikibertso poteoagaz alaitu 
zituzten Gizaburuagako ka-
leak gero, eta Garazi  Navarro 
eta Lurdes Ondaro izan ziren 

bertsoei ahotsa jarri ziete-
nak.  Bazkarian frontoia bete 
zuten Leatarrek: guztira 278 
pertsona elkartu ziren.

Aldarrikapenak ere ez zi-
ren falta izan; izan ere, Herri 
txikiak bizirik aldarria pre-
sente egon zen leku guztie-
tan; bai herritarren kamise-
tetan, bai frontoiko horman. 

Herri txikiak bizirik nahi  
dituztela aldarrikatu zuten

Maiatza

GIZABURUAGA/

Leatarren Eguna 
«goi-goitik»  
ospatu zuten,  
denetariko  
ekintzekin

ETXEBARRIA /  Altza Buru 
Etxebarriak mugikorren era-
bilera mugatzeko bi arnasgu-
ne ipini zituen herrian, Euskal 
Herriko beste hainbat herritan 
egin moduan. Herriko bi par-
ke izendatu zituen arnasgune: 
Olaia aurreko umeen parkea eta 
eskolako parkea. Eta ekimena-
gaz bat egin zuten Etxebarriko 
Udalak eta guraso elkarteak.

Helburua «smartphonea era-
bili barik ingurukoekin jolastu 
edo hitz egiten denbora pasa-
tzea» dela adierazi zuten, mugi-
korrik gabeko momentuak sus-
tatuz: «Mobila apur bat mugatu 
egin nahi dugu, horrenbeste 
erabili barik. Helburua harre-
mantzeko espazio bat izatea da, 
ze, ume asko ikusten ditugu mo-
bilekin. Herriko beste hainbat 
tokitan ere arnasgune horiek 
ipintzea pentsatu genuen hasie-
ran, baina azkenean egokienak 
identifikatu ditugu. Izan ere, 
toki askotan ipiniz gero, arris-
kua dago jendeak ez errespeta-
tzeko; ze, helburua da arnasgu-
neak benetan errespetatzea».

Ume eta gaztetxoei ez ezik, 
helduei ere gune horietan mu-
gikorrik ez erabiltzeko  deia egin 
zieten, «umeentzako eredu» 
direlako: «Gurasoak ere eredu 
izan behar gara. Umeak edo 
gazteak dauden tokietan gu ere 
denbora guztian mobilarekin 
bagaude, zer ikusten dute?».

Argazki galeria: 



34 2025eko urtekaria
HITZAMaiatza

LEKEITIO / Bizkaiko dantzariek ospa-
kizun eguna izan zuten maiatzaren 18an: 
Bizkaiko Dantzari Eguna hartu zuen Lekei-
tiok, Etorkizuna Dantza Taldeak antolatu-
ta. Hala, 74 dantza talde, 108 autobus eta 
3.500 dantzari bildu ziren herrian. Etorki-
zunako kideek adierazi zuten «oso ondo» 
atera zela dena: «Dena primeran atera da. 
Egun biribila ospatu dugu».

Udabirra 
Fest jai  
handia, giro 
ederrean

Bizkaiko 
Dantzari 
Egun 
«biribila»

AMOROTO / Gazte zein nagusi elkartu 
ziren Amorotoko Udabirra Fest ospakizu-
nean. Bertaratutakoek txerri pintxoak eta 
garagardo tailerrean egindako garagardoa 
dastatu zituzten, dena musikak eta «giro 
onak» lagunduta.  Gainera, pala eta pilota 
partiduek ere euren lekua izan zuten. Eta 
antolatzaileek herrikoentzako egun ho-
rren «balorazio positiboa» egin zuten.

MARKINA-XEMEIN / Baserri Eguna ospa-
tu zuten markina-xemeindarrek, eta ber-
toko zein inguruko ekoizle eta abeltzainek 
bete zuten Zelai ingurua. Guztira, hamalau 
postu jarri zituzten, eta erosketak egitera 
joan ziren herritarrak «pozik» agertu ziren, 
azokako giro «ederra» azpimarratuz. Abel-
tzainek animaliak eroan zituzten, eta iaz 
baino ustiategi gehiagok parte hartu zuten. 

Quincoces 
enpresako 
langileak, 
greban

Herria  
jendez bete 
zuen Baserri 
Egunak

MENDEXA / Quincoces gozotegiko langi-
leek sei greba egun deitu zituzten, enpresa-
ren eskualdaketaren ondorioz, 2023tik eu-
ren soldatak ordaintzeko arazoekin zebil-
tzalako. Maiatzaren 25ean egin zuten lehen 
greba, eta zorrak ordaintzeko epe zehatzak 
bete ezean, grebekin jarraitzeko asmoa 
iragarri zuten. Ze, kobratzen zituzten sol-
datak ere atzeratuta ordaintzen zizkieten.

Gizon batek adin 
txikiko bati  
egindako erasoa 
salatu zuten

Maiatza

500 kilo 
arroz  
bildu  
zituzten

ONDARROA /  Danon 
Ondarru! sentsibilizazio 
kanpainaren barnean 
Arroz jai solidarioa anto-
latu zuen Danon Artin El-
karteak, eta guztira 500 
kilo arroz batu zituzten.

Dantza eta 
dantzariz 
betetako  
Euskal Jaia

MARKINA-XEMEIN  / 
Dantzariek plazak hartu 
zituzten III. Euskal Jaian. 
6-14 urte bitarteko 100 
bat dantzariren elkar-
gune izan zen Zelaia, jai 
giro ederra sortuz.

MUTRIKU / Mutrikuko gizon 
batek adin txikiko bati egindako 
erasoa salatu zuen Mutrikuko 
EMAk. Erasoa «irmoki gaitze-
tsi» zuen eta ez dutela inolako 
indarkeria matxistarik onartu-
ko ozen adierazi zuten erasoa 
salatzeko elkarretaratzean: 
«Eraso guztien aurrean izango 
gaituzue eta argi eta garbi adie-
razi nahi dugu indarkeria ma-
txistaren aurrean antolatzen 
jarraituko dugula».

Horrez g ain,  era soa ja so 
duenaren inguruko «zurrumu-
rruak eteteko» eskaera  kale-
ratu zuten EMAko kideek, izan 
ere, erasotua adin txikikoa zen: 
«Erasotuaren inguruko zurru-
murruak eteteko eskaera egiten 
dugu, eta fokua erasotzailearen-
gan jartzeko. Kasu honetan are 
gehiago, erasotua adin txikikoa 
delako. Nahikoa da!». 

Era horretan, eraso guztiak 
salatzen jarraituko dutela azpi-
marratu zuten: «Autodefentsa 
feministarako hautua egin eta 
indarkeria matxista ororekin 
bukatzeko, kaleak hartzen eta 
eraso guztiak salatzen jarraitu-
ko dugu». 

Gazte Asanbladakoek ere 
EMAren deiagaz bat egin eta 
erasoa salatu zuten. Gainera, 
Lea-Artibaiko Itaiatik ere indar-
keria matxistaren aurka «anto-
latzen eta borrokatzen» jarrai-
tuko dutela adierazi zuten, era-
soa salatzearekin batera. 

MUNITIBAR  /  «Bizitzeko, 
elkar zaintzeko eta elkarre-
kin hazteko» espazioa eraiki 
zuten Munitibarren: Habixi 
Elkargunea. Habixi topale-
ku, babesleku, entzule eta 
abiapuntu izatearen nahiagaz 
sortu zuten, herritik eta he-
rriarentzat. Gune autogestio-

natua denez, «urratsez urrats 
aurrera egiteko» herritarren 
laguntza funtzeskoa izango 
zela nabarmendu zuten: «Ez 
da lehen aldia Munitibarren 
elkarlanetik sortzen den espa-
zio baten beharra sentitu du-
guna. Aspalditik dator auzola-
nean egindako bidea».

Habixi  
elkargunea, 
herritik eta  
herriarentzat



36 2025eko urtekaria
HITZAEkaina

LEA-ARTIBAI ETA MUTRIKU/ 
Hitzordu historikoa hartu zuen 
Gernika-Lumoko Jai Alaik. 
Euskal Selekzioak eta Espai-
niak irabazi zuten Nazioen 
Liga, hurrenez hurren, gizo-
nezkoen eta emakumezkoen 
finaletan gailenduta. Besteren 
artean, Euskal Selekzioaren 
elastikoa jantzi zuten Elaia 
Gogenolak, Maia Goikoetxeak 

eta Maialen Aldazabalek, baita 
Eñaut Urreistik eta Aritz Erkia-
gak ere. Bestalde, Espainiako 
Selekzioagaz aritu ziren Erika 
Mugartegi eta Arai Lejardi, Erik 
Mendizabal eta Gorka Mugar-
tegi. Euskal Selekzioa «errea-
litatea» zela azpimarratuta, 
«jendearen iruditegian zegoen 
selekzioaren bila» pausoak 
emateko nahia adierazi zuten.

ETXEBARRIA / Lehen sektoreari «bultza-
da emateko» helburuagaz, Ganadu Azokan 
bildu ziren Etxebarrian. 201 ganadu buruez 
gain ekoizleen hamar postu egon ziren, eta 
«giro ederra» nagusitu zen.

Apalantza  
eta Saizar,  
Rallysprintean  
ere, onenak

Giro  
ederra,  
Ganadu  
Azokan

ETXEBARRIA / EME eskuderiako kide 
Alazne Apalantzak eta Aitor Saizarrek 
lortu zuten lehen postua XVII. San Migel 
Rallysprintean. 63 autok parte hartu zuten, 
horietatik 31 izan ziren emakumeenak.

Aurrera Eguna, 
aurrera jarraitzeko 
ezinbesteko  
hauspoa
ONDARROA / Aurrera Eguna 
ospatu zuten ondarrutarrek, 
Zaldupe futbol zelaiaren erai-
kin berria inauguratuz. Ber-
tan, Jose Aranguena eta Miren 
Arantzamendi omendu zituz-
ten, eta, ostean, II. Euskal He-
rriko Kukaña Txapelketa lehia-
tu zuten: Danel Urkiagak jantzi 
zuen txapela.

Euskal  
Selekzioa,  
Nazioen  
Ligan

Sierpe umeen  
taldea sortu zuten, 
deabruen jarraipena  
ziurtatzeko

Lea-Artibai eta Mutrikuko Desbiauak Ondarroan bildu ziren Harrotasun Egunean. GARAZI BURGOA ALDARONDO

Lea-Artibai eta Mutriku-
ko Desbiauak kolore 
arrosaz jantzi eta LGTBI 

Komunitatearen Nazioarte-
ko Egunagaz bat egin zuten, 
herriren erantzuna ere, jasoz: 
Ondarroako Zubi Zaharra ko-
lore arrosaz bete zuten, «Ha-

rrotasun Eguna plazaratu, 
kaleak hartu eta sexu eta ge-
nero disidenteen borrokak» 
aldarrikatuz.

Ondarroan batzea ez zen 
kasualitatea izan, Zapato 
Azuleko ospakizunetan ze-
biltzalako. Hala, nabarmen-
du zuten jasaten dituzten 
zapalkuntzak agerian gera-
tzen direla halako egunetan, 
eta eurenganako erasoak bi-
derkatu egiten direla. Baina, 
ozen adierazi zuten euren 
helburua ez dela herrietan 
nahiz herriko jaietan inte-
gratuak izatea: «Ez dugu nahi 
normaltasunean integratu; 
normaltasunarekin apurtu 

egin nahi dugu». Hala, «jai 
heteromasiboaren aurrean» 
disidentzia transfeminista al-
darrikatu zuten. 

Era berean, sexilioak he-
rrietan jarraitu egiten duela 
adierazi zuten, heterosexua-
litatean kokatzen direnen 
erantzunkizuna seinalatuz. 
Salatu zuten LGTBI kolekti-
boko «kide asko» hirietara 
joan behar izaten direla espa-
zio seguru eta bizigarriagoen 
bila, eta horrekin apurtzeko 
deia luzatu zuten: «Gure he-
rriak desbiauontzako leku 
bizigarri eta seguruak izatea 
nahi dugu, dinamika hetero-
sexualetatik kanpo».

«Normaltasunarekin apurtu 
nahi dugu, ez horretara batu»

Ekaina

LEA-ARTIBAI ETA  
MUTRIKU/
Desbiauek  
normaltasunagaz 
apurtzeko deia 
egin zuten  
Harrotasun  
Egunean

LEKEITIO /  Lekittoko Dea-
bruak taldeak Euskal Herriko 
lehenengo umeen taldea aur-
keztu zuen ekainean, San Pedro 
Txiki egunean. «Betidanik» izan 
zuten umeen taldea sortzeko 
gogoa, eta ordura arte ez zituz-
ten baldintza egokiak izan tal-
dearen desira egi bihurtzeko. 
Baina orduan bai. 

Umeak beti egon dira Lekit-
toko Deabruen inguruan, izan 
taldeko kideetakoak, izan ingu-
rukoak, izan ikuskizunak egiten 
dituzten herrietakoak. «Taldea 
egonkortzen joan den heinean, 
eta batez ere Katalunian izan 
ditugun esperientzietatik tira-
ka, beharrezkoa ikusten genuen  
umeei begira jauzi bat egitea». 
Azken batean, harrobia osatu 
eta horrek «jarraipen zuzen bat 
bermatuko lukeelako». Katalu-
nian kulturala den bezala, Le-
keition ere Lekittoko Deabrue-
kiko «zeozer berezia» dagoela 
sentitzen dute, eta aurrerapau-
so bat emateko baldintzak au-
rrez aurre ikusi zituzten.

LEKEITIO / Aspanovas Elkarteak antola-
tuta, Ausarta Eguna ospatu zuten Lekei-
tion, minbizia duten Bizkaiko adingabeei 
laguntzeko helburuagaz. Izan ere, horiei 
laguntzeaz aparte, Ausartak Arreta In-
tegraleko Espaziorako dirua biltzen la-
guntzea zen egunaren helburua. Hala, jai 
giroaz gain, aldarrikapenek eta elkartasu-
nak ere lekua izan zuten.

Pausoak, 
trantsizio 
ekologiko 
-sozialera

Aldarriak eta 
elkartasuna, 
Ausarta  
Egunean

ZIORTZA-BOLIBAR / Ziortza-bolibarta-
rrak trantsizio ekosozialerantz bidea egi-
ten ari dira. Ingurumen Asteburua ospatu 
zuten ekainean, eta, Aranbaltz taldearen 
ekimenez, Markola erreka garbitu zuten; 
bilketa «ondo» joan zela ondorioztatu zu-
ten. Horrez gain, eskualdeko ekoizleen 
azoka egin zuten: 10 postu ipini zituzten, 
eta denetarik erosteko aukera egon zen.

BERRIATUA / Helmugak proiektukoek Eus-
kal Herriko lau puntu kardinalak lotu zituz-
ten, Bidi alkarraz eingau proiektuarekin: lau 
egunetan ia 900 kilometro eta 10.000m-ko 
desnibela zuen bidea osatu zuten, gaixota-
sun ezberdinak dituzten haurren alde lan 
egiten dutenei elkartasuna adierazteko.

Herriko 
eskolaren 
bilakaera, 
liburuan

Gaixotasunak  
ikusarazteko  
besteko  
erronka

MARKINA-XEMEIN / 50 urte bete ditu 
aurten Bekobenta eskolak, eta herriko 
hezkuntza publikoaren bilakaera betirako 
jasota uzteko, Markina-Xemeingo hezkun-
tza publikoa (1844-2025): hazitik lorera li-
burua ondu zuten, besteren artean, Zuriñe 
Egiak eta Irene Urriolabeitiak. 

Oinatz Idiakez  
Zabaletak irabazi 
zuen Etxebarriko 
Sari Nagusia

Ekaina

Xiri Eguna,  
gune hori  
indartzeko  
zita ederra

MUTRIKU / Egun osoko 
egitarauarekin ospatu 
zuten III. Xiri Eguna, eta, 
eguraldiak lagundu ez 
bazuen ere, gunea indar-
tzeko egunaren balorazio 
«positiboa» egin zuten.

Jendetza, 
Bizkaiko 
nagusien 
egunean

MARKINA-XEMEIN  / 
Bizkaiko Nagusien Egu-
na ospatu zuten, eta era-
kundeetako ordezkariek 
zahartze aktiboan aurre-
rapausuak ematen ja-
rraitzeko deia egin zuten.

ETXEBARRIA / Oinatz Idiakez 
Zabaletak irabazi zuen Mar-
kina-Xemeingo Txirrindulari 
Elkar teak antolatzen duen 
Etxebarriko VII. Sari Nagusia. 
Lasterketa Euskadiko Txirrin-
dularitza Federazioaren Gaz-
tetxoak Txapelketako azken 
proba izan zen, eta Gontzuga-
raiganeko mendateak erabaki 
zuen irabazlea. Horrez gain, 
baina, Gaztetxoak Txapelketa-
ko irabazlea ere izendatu zuten: 
Aratz Sanchez Beltran de Otalo-
ra. Taldeka, ordea, Ford Garaje 
Moderno-Aranak irabazi zuen.

ONDARROA / Urtero bezala, 
urdinez jantzita esnatu zen 
Ondarroa ekaineko azken 
zapatuan, 26. Zapato Azu-
lean. Jendetza bertaratu zen 
herrira, eta giro bero-beroa 
dela-eta abanikoak dantzan 
zituztela, berotasun beragaz 
jaso zituzten Dinamartxa egin 

zuten 259 partaideak: inoizko 
partaide gehien izan zituen 
aurtengo Dinamartxak. Radi-
xu Irratiak Danonartin elkar-
tea omendu zuen, eta Euskal 
Herriko kamiseta onenaren 
saria EM Zirrimarrak irabazi 
zuen. Ondarroakoa, ostera, 
Radixu Irratiarentzat izan zen.

Giro «bero 
-beroko»  
Zapato  
Azula

Bertsoa eta zientzia 
uztartu zituzten  
urteurrenean
ONDARROA/ Ondarroako Zien-
tziaren Giltzak Elkartea hamar-
garren urteurrena ospatzen 
zebilen, «askotariko ekintzak» 
antolatuz, eta, Bertsozientzia 
saioari buruzko balorazio «oso 
positiboa» egin zuten antola-
tzaileek: «Harrera oso ona izan 
zuen: 100 lagun inguru batu gi-
nen Kofradia Zaharrean». 

ONDARROA / Itsasoa gurea 
ere badelako lelopean, biga-
rren Itsas Erronka Feminista 
bete zuten Andrak Erramutan 
Taldekoek, Ondarroatik Bilbo-
rainoko eta bueltako bidea egi-
nez, helburu argiekin: 45 urte-
tik gorako emakumeek itsasoa 
hartzea, kostaldeko iruditegia 
eraldatzea, aldarrikapenak 

plazaratzea eta geldialdiak 
egitea herrietako mugimendu 
feministekin sareak sortzeko. 
Hala, 150 kilometroko eta 84 
milako erronka «gogorra» osa-
tu zuten eta herritarrek txalo 
eta irrintzi artean hartu zituz-
ten bueltan. Bigarren erronka 
feministaren balorazio «positi-
boa» egin zuten.

ISPASTER / Ispasterko margo lehiaketa 
«erabat arrakastatsua» izan zen: denetara 
29 margolarik parte hartu zuten, hiru ka-
tegoriatan. Nagusiak 21  izan ziren, gazteak 
bi, baina umeak, sei. Aurten berritasun 
modura, Brotxa librea saria egon zen.

Arte  
eszenikoen 
topagunea  
eta kalea

29 margolari, 
zertzeladaz 
zertzelada, 
artea sortzen

LEKEITIO / Hiru egunez kale arteek hartu 
zuten Lekeitio. Kalekaren 35. aldiak «di-
ziplina anitzeko arte eszenikoak» eroan 
zituen herrira, eta «milaka ikusle» bildu 
zituzten hamahiru konpainiaren proposa-
menek. Denek «harrera beroa» jaso zuten.

Hondakinak  
biltzeko sistema 
berrirako  
aurrerapausoak
LEA-ARTIBAI /  Lea-Artibai 
Mankomunitateak (Berriatua, 
Etxebarria, Ispaster, Lekeitio, 
Markina-Xemein, Ondarroa eta 
Ziortza-Bolibar) hondakinak 
biltzeko eta garraiatzeko zerbi-
tzuaren kontrataziorako oinarri 
tekniko eta administratiboak 
onartu zituen. Aurrerapauso 
«garrantzitsutzat» jo zuten hori, 
euren helburu nagusiak direlako 
«errefusa murriztea eta birzikla-
tze tasa handitzea». Hala, honda-
kin organikoaren eta errefusaren 
edukiontzien irekiera kontro-
latzeko sistema elektronikoak 
jarriko zituztela esan zuten, eta 
herritarren iritziak biltzen jarrai-
tuko zutela gehitu.

Itsasoa hartu 
zuten Andrak 
Erramutan 
taldekoek

Indarkeria  
matxistaren  
aurkako protokoloa 
onartu zuten

Markina-xemeindarrek euskaraz bizi nahi zutelako egindako elkarretaratzea. AINTZINA MONASTERIO

Uztailean, Espainiako 
Auzitegi Gorenak adi-
tzera eman zuen «hiz-

kuntza koofizialak» dituzten 
herrialdeetako hizkuntzen 
kasuan, horietako batzuek 
ezin dutela besteen gaineko 
«lehentasunik» eduki. Epai 
horregaz aintzatetsi zuen 
euskara lehenesten duen lege 
irizpiderik «ezin dela ezarri». 

Ondorioz, auzitegi horrek 
argi berdea eman zion udal 
legearen eta hura hizkun-
tzaren alorrean aplikatzeko 
dekretuaren bazterketari. 
Argudioa argia zen: «Ezin dai-
teke inongo neurririk hartu, 
hizkuntza koofizialetako bat 
gailendu dadin, horrexek be-
rak urratu egingo lukeelako 
koofizialetasun linguistikoa».

Hautu horrek errepresen-
tatzen duen «epai larriaren» 
aurrean,  L ea-Ar tibai  et a 
Mutrikuko herritarrek ozen 
adierazi zuten euskaragaz 
direla: «Euskara lehenesten 
dugu, euskaldunak garela-
ko, euskara delako gure hiz-
kuntza, euskaraz garelako 
eta euskaraz izaten jarraitu 
nahi dugulako». Euskarari 

dagokion lekua ematea eus-
karentzat justizia egitea dela 
aldarrikatu zuten: «Udalerri 
euskaldunentzat mugarria 
izan da EAEko Udal Legea, 
elebitasun simetrikoa gain-
ditzeko eta euskara lehenes-
teko aukera eman zuelako. 
Ezagutu dugun epaiak, ordea, 
Udal Legea kimatu eta ebatzi 
du ezin dela neurrik hartu 
hizkuntza koofizialetako bat 
gailentzeko, horrek berak 
urratu egingo lukeelako koo-
fizialtasuna».

Hala, Uemak salatu zuen 
euskara «bigarren mailako 
hizkuntza» izatera kondena-
tzen ari zirela, euskararen-
tzako «justizia eskaera» egi-
nez: «Euskarak, aurrera egin 
dezan, lege berria behar du».

«Euskarak, aurrera egiteko, 
lege berria behar du»

Uztaila

LEA-ARTIBAI, MUTRIKU/

Espainiako  
Auzitegi Gorenaren 
hizkuntza  
«koofizialen  
lehentasun ezaren» 
epaia salatu zuten

ISPASTER / Ispasteko Udalak 
iaz Berdintasun Plana onartu 
zuen eta aurtengo uztaileko oso-
ko bilkuran, pauso bat gehiago 
eman zuen, indarkeria matxis-
taren aurkako protokoloa aho 
batez onartuz. Berdintasunaren 
aldeko «pauso irmoak» ematen 
jarraitzen dutela adierazi zuten 
orduan. Oreka Sarearen gidari-
tzapean, diagnostikoa herriko 
eragile desberdinekin osatu 
zuten, herriarentzako proto-
kolo bat sortu eta berdintasun 
politikak ere landu nahi izan 
zituztelako. «Biktimaren babe-
sean oinarritzen da protokoloa, 
berarekin harremanetan jartzea 
eta erritmoa berak eramatea. 
Gainera, jarraipen bat egitea 
ere zehazten zuen, baita udalak 
erantzun bat ematea ere». Hori 
lantzeko hainbat eragileren par-
te hartzea nabarmendu zuten: 
«Gizarte langileagaz, eta eragi-
leekin aritu izan gara lanean eta 
alde politikook ados jartzea lor-
tu dugu».

MENDEXA / Aldundiak eta Eusko Jaurlari-
tzak hondartzetako larrialdiei aurre egite-
ko simulakroa egin zuten Karraspion. Simu-
lazioaren helburua hondartzetan gertatzen 
diren larrialdiei —kutsadurak, erreskateak 
zein istripuak— ahalik eta modu «koordi-
natu eta eraginkorrenean» erantzutea izan 
zen. Hala, erakundeen arteko lankidetza-
ren beharra nabarmendu zuten.

400  
ikusletik 
gora,  
Jazzaldian

Larrialdiei  
eraginkor  
erantzuteko  
proba

MARKINA-XEMEIN / Hiru egunez jazz mu-
sika nagusitu zen Markina-Xemeinen. «Pri-
merako musikariak» igo ziren oholtzara, 
tartean, Maite Ruiz de Erentxun lekeitiarra 
eta Haizea Martiartu markina-xemeinda-
rra. 300 ikus-entzulek gozatu zuten mu-
sikarien doinuekin, 7. Jazzaldiaren balo-
razio «biribila» egiteraino: «Herritarren 
gustukoa izan dela jaso dugu».

ONDARROA / Ondarroako Yaalah Elkar-
teak deituta, ongietorria eman zieten he-
rritarrek Oporrak bakean programaren 
baitan Ondarroara eta inguruko herrietara 
uda pasatzera hurbildu ziren 11 haur saha-
rarrei. Elkartekoek «herriaren taupada» 
ere eurekin dagoela sentitu zuten.

60 urteak 
«bikain»  
ospatu  
zituzten

11 ume  
sahararrei  
ondoetorria  
eman zieten

MUTRIKU / Gure Ametsa Dantza Taldeak 
dantza emanaldiarekin eman zion amaiera 
60. urteurrenari, eta horren parte izan ziren 
guztiak eskertu zituzten: «Esker hitzak bes-
terik ez ditugu, herritarrentzat eta musikari, 
jostun, argazkilari zein ile apaintzaileentzat. 
Haiek gabe ez zen posible izango». 

Lea Ibarreko  
Lagunkoia taldea 
berraktibatuta  
itzuli zen

Uztaila

700 lagun,  
musika  
klasikoaz  
gozatzen

LEKEITIO / Musika klasi-
koak urtero hartzen ditu 
Andra Mariaren Zeru-
ratzea Basilikako izkina 
guztiak, eta aurtengoan 
ere hala izan zen: 700 la-
gun inguru elkartu zituen 
45. Itxas Soinua Nazioar-
teko Musikaldiak.

Eskolaren  
obrarako  
beste  
pauso bat

ISPASTER / Eusko Jaur-
l a r i t z a ko  H e z ku n t z a 
Sailak Ispasterko esko-
larako 6 milioi euro bai-
no gehiagoko inbertsioa 
aurreikusi zuen. Bere al-
detik, zentroa 2027rako 
egitea aurreikusi zuen 
Ispasterko Udalak.

GIZABURUAGA / Lea Ibarrako 
Lagunkoia taldea berraktibatu-
ta itzuli zen, eta otsailaz geroz-
tik, Gizaburuagan elkartu ziren 
hilean behin. Beraien helbu-
ruak herritarren bizi kalitatea 
hobetzea eta mankomunitate 
lagunkoia eraikitzea ziren, eta 
bi lan ildo estrategiko lantzen 
ari zirela jakinarazi zuten uztai-
lean: osasun zerbitzuekiko kez-
ka eta Lea Ibilbidearen egoera. 

Osasun zerbitzuen erabil-
garritasunak, ordutegiak eta 
larrialdi protokoloek «hainbat 
zalantza eta kezka» sortu zituz-
tenez,  Osakidetzari gutun bat 
bidali zioten, «osasun-zerbi-
tzuen egoera xehetasunez az-
tertzeko eta informazio ofiziala 
jasotzeko helburuagaz». Hel-
burua zen «egoera argitzea eta 
hurrengo urratsak elkarlanean 
erabakitzea».

Bestetik, Lea Ibilbidearen 
inguruko lanketa osatzen ibili 
ziren. Eta bidea «gero eta era-
bilera handiagoa» izaten ari ze-
nez, «segurtasuna eta erabilera 
arduratsua» bermatzeko kartel 
informatiboak jarri zituzten.

ZIORTZA-BOLIBAR / Simon 
Bolivarren jaiotzaren 242. ur-
teurrenaren harira, Bolivar 
omendu zuten, lore eskain-
tzagaz. «Bolivarrek askata-
sunaren haziak erein» zituela 
nabarmendu zuten, baita Bo-
livar euskal diasporaren ikur 
dela esan ere: «Bere borroka, 

herrien duintasunaren eta as-
kapenaren aldekoa izan zen. 
Eta hori gaurkotasun osoko 
mezua da». Ziortza-Bolibarko 
alkate Andoni Larizek herrien 
arteko elkartasuna nabar-
mendu zuen, herri txikien 
biziraupena ziurtatzeko neu-
rriak eskatzeaz gain.

Bolivarrek 
ereindako  
askatasun 
haziak gogoan

LEKEITIO / Lekeitioko uretan 
festa giroan batu ziren, Lekitto 
700 ospakizunen harira anto-
latutako bela estropada sozia-
lean. Hirugarren urtez antola-
tu zuen lasterketa Hego Haize 
Bela elkarteak, eta 20 belaon-
tzik parte hartu zuten, berta-
koek zein nazioartekoek. Giro 

soziala eta elkarlana izan ziren 
nagusi, baina, sei milia nautiko 
egin eta gero, Tico ontzia izan 
zen irabazlea, Rafa Zeñiga-
ren gidaritzapean. «Proiektu 
honek itsas kultura sustatzen 
laguntzen du, eta herritarrek 
ondo hartu dute. Beraz, anto-
latzen jarraituko dugu».

ONDARROA / Hamabost postutan, herri-
ko eta eskualdeko ekoizleen produktuak 
bertatik bertara probatzeko eta erosteko 
aukera bikaina izan zuten ondarrutarrek, 
Ondarroako Baserritarren Azokan.

Zaldiketan 
pausoak 
ematen

Bertoko 
produktuen 
plaza

ETXEBARRIA / Nerea Azkueta gaztetatik 
dabil zaldiketan. Iazko Espainiako txapelke-
tetan 2. postua lortu zuen, eta udan «gogor» 
entrenatzen ibili zen, Europako Txapelke-
tan parte hartzea baitzuen helburu.

Harmailak bero  
eta pilotak sutan  
jarri zituzten  
pilotariek
O N DA R ROA  /  O n d a r ro a ko 
pala txapelketa erabaki zen, 
maila bikaineko neurketekin. 
Bigarren mailako finalean, 
Kakas-Kasper eta Anitua-Ma-
ko bikoteak neurtu zituzten 
indarrak, eta Anitua eta Mako 
nagusitu ziren. Lehen mailako 
finalean, Zabala-Liher eta Txir-
loi-Mendiberen arteko partida 
borrokatuaren ostean, Zabala 
eta Liher izan ziren nagusi. 20 belaontzi, 

estropada 
sozialean  
bat eginda

Izurde bat hilda 
agertu zen  
Ispasterko 
Ogella hondartzan

ISPASTER / Izurde bat hilda to-
patu zuten Ogella hondartzan, 
abuztuaren 4an. Hildako ani-
malia marradun izurde bat zen 
(Stenella coeruleoalba), euskal 
kostaldean urtaro guztietan 
ikus daitekeen espezie bat, eta 
mareen eraginez ailegatu zen 
hondartzara. Inguruko herritar 
batzuek eman zioten gertae-
raren berri Gurutze Gorriari. 
Ez zuten jakinarazi izurdea hil-
tzearen arrazoia, baina azken 
urteetan hainbat alditan agertu 
dira itsas animalia hilak euskal 
kostaldeko hondartzetan, eta 
adituek ohartarazi dute kli-
ma aldaketak, kutsadurak eta 
arrantza jarduerek eragina izan 
dezaketela horretan.

Mansilla de 
la Sierra eta 
Ondarroa, 
senidetuta

MARKINA-XEMEIN/ Organoa «ondarea» 
dela oinarri hartuta, hori zaindu behar dela 
esan zuen Mikel Ansola Organo-jotzaileak. 
Hala, instrumentuaren balioa erakutsi zuen 
Urdaibaiko Organoak kontzertu zikloan.

Ondarroan 
oinarritutako 
eleberria

Organoaren 
balioaren 
transmisioa

ONDARROA/ Ondarroako Santa Maria 
elizako hormetako Kortxeleko mamuk 
izeneko irudietan inspiratuta, Txomin 
Badiolak arte plastikotik fikziora saltoa 
eman zuen Mamuk eleberriagaz. 

ONDARROA / Ondarroak eta 
Errioxako Mansilla de la Sierrak 
senidetze gutuna sinatu zuten, 
1950eko hamarkadaren azke-
nengo urteetan edukitako lanki-
detzagatik. Izan ere, orduan ur-
tegi bat eraiki zuten Mansilla de 
la Sierran, eta ondorioz, alden-
duta gelditu ziren herrigunea 
eta abereak zeuden lekua. Asko 

zaildu zitzaizkien nekazaritza 
eta abeltzaintza lanak, eta hori 
errazteko, Ondarroako herriak 
txalupa bat oparitu zion Errio-
xako herriari, «baserritarrei 
urtegiaren alde batetik bestera 
joateko erraztasuna emanez». 
Hori dela eta, senidetzea sina-
tu eta elkartrukeak sustatzeko 
konpromisoa hartu zuten. 

BERRIATUA / Euskal Herriko 
beste leku askotan bezala, ga-
rai batean txondor asko egiten 
ziren Lea-Artibain. Aurtengora 
arte, auzolanean egindako az-
kena Markina-Xemeinen egin 
zuten, 2018ko abenduan. Aur-
ten, baina, Berriatuaren txan-

da izan zen, eta Etxebarria ba-
serri ondoan egin zuten txon-
dorra. Abuztuaren 30ean hasi 
zituzten muntaketa lanak, irai-
laren 2an piztu zuten eta 12an 
atera zuten ikatza, Aitxe Kutz 
jaien baitan. Arrazoia, Udalbil-
tzaren Geuretik Sortuak.

LEKEITIO / Urtebeteren ostean, Iraile-
koak poesia jaialdia Lekeitiora itzuli zen, 
eta «berezia»  zein «maila oso altukoa» 
izan zela nabarmendu zuten. Eusebio Er-
kiaga idazle eta euskaltzain lekeitiarrari 
omenaldi «hunkigarria» eskaini zioten.

Kolegiata,  
antzinako 
musikaren 
aterpe 

Irailekoak,  
Erkiaga  
omendu  
zuen jaia

ZIORTZA-BOLIBAR / Musikaz beteriko 
egunetan bildu ziren Ziortzako kolegiatan, 
Ziortzako Kontzertuak musika zikloaren 37. 
aldian, eta antzinako musikan espezializa-
tutako talde eta bakarlariez gozatzeko auke-
ra izan zuten. «Zoragarria» izan zen zikloa.

Arte eszenikoen 
balio politikoaz  
jardun zuten  
Gaztetxean
ONDARROA / Arte eszenikoen 
balio politikoaz jardun zuten 
Ondarroako Gaztetxean. Ze, 
arte eszenikoak erdigunean ja-
rriz, egun guztiko egitaraua an-
tolatu zuten Ondarroako Gazte 
Asanbladakoek, eta egunaren 
balorazio «ona» egin zuten: 
«Arte eszenikoei gaztetxean 
tokia egin eta hauen balio politi-
koaz hausnartzeko aukera izan 
genuen, baita arte eszenikoen 
inguruan dabilen jendea batze-
ko ere. Eguneko ekintzetan par-
te hartu zuten artista zein ikus-
leak gustura egon ziren. Arte es-
zenikoen gaia, beste zenbaiten 
artean, ezinegona sortzen duen 
gai bat da, landu beharrekoa».

Txondorra 
herriko plaza  
bilakatu  
zuten

Animalien labar 
pintura berriak  
aurkitu zituzten  
Armintxe koban

Zesta-punta komunitatea Euskal Diaspraren Egunean, Markina-Xemeinen. GARAIA PAGOLA URRIZA

Kirola eta kultura el-
kartu zituen Euskal 
Diasporaren Egunak 

Markina-Xemeinen: zesta 
punta komunitateak euskal 
diaspora zabaltzeko eginda-
ko lana aitortu zuten bertan. 
Hala, Euskal Herriaren izena 
«mundu osoko frontoietara» 
eroan duten puntistei eskaini 
zieten eguna.

Iratxe Lasa Arana Mar-
k i n a -Xe m e i ngo  a l k a t e a k 
puntistei eskertu zien euren 
erroei eutsi izana eta euskal 
nortasuna, kultura, hizkun-
tza eta izaera gorde eta ba-
bestu izana. Era berean, ho-
riei ateak zabaldu zizkieten 
herrialde guztiei ere eskerrak 
eman zizkien, eta orain la-
guntzea bertokoei egokitzen 
zaiela nabarmendu zuen: 
«Orain guri dagokigu ateak 
zabaltzea goseteetatik, ge-
rrateetatik, eskubideen urra-
ketetatik eta genozidioetatik 
datozen herritarrei».

Pradalesek ere, pilotarien 
lana omendu zuen, eta pun-
tistak «Euskadiren enbaxa-
dore ezohiko» modura erre-
konozitu zituen.  Ildo beretik, 

«Euskadiren eta bere dias-
poraren arteko harremanari 
bultzada» eman behar zaiola 
nabarmendu zuen. Horreta-
rako, 2026an 1994an onartu-
tako legea ordezkatuko duen 
lege berri bat onartzea espero 
zuen: «Kanpoan dauden eus-
kal herritarren etorkizuneko 
legeak eskubide eta zerbi-
tzuen esparru berritu bat eza-
rriko du diasporarentzat». 

Zesta-punta komunitatea, 
euskal diasporaren zutabe

Iraila

MARKINA-XEMEIN/

Aurtengo Euskal  
Diasporaren  
Egunean  
zesta-punta  
komunitatea 
omendu zuten

LEKEITIO / Duela 16-19 mila 
urteko labar pintura berriak 
aurkitu zituzten Armintxen 
Ades espeleologia taldekoek; 
2024tik daude ikerketa bat ga-
ratzen han, «kobaren zehazta-
sun handiko berreraikuntza tri-
dimentsional bat erdiesteko». 

Hiru dimentsioko datuak har-
tzen ziren bitartean, Goi Gale-
rian, animalien grabatu multzo 
berria aurkitu zuten; zehazki, go-
ranzko posizioan dagoen ahuntz 
bat, bisonte handi bat eta beste 
bi animalia irudi txiki, ziur aski 
bisonte bat eta beste animalia 
baten lerro zerbiko dortsala. 
«Figurok atzamarrekin edo tres-
na kamuts batekin grabatuta 
daude kareharrizko paretaren 
gainean eratzen den geruza buz-
tintsuan. Lortutako xehetasun 
topografiak eta barrunbearen 
formazio  eta garapen prozedu-
ren gaineko azterketek posible 
egiten dute zehatzago baloratzea 
nolakoak diren kobaren uholde 
prozesuak, nola eragiten dioten 
labar-arteari eta zer neurri hartu 
behar diren kontserbatzeko».Argazki galeria: 

ONDARROA / Leire Bilbaok Haur eta Gaz-
te Literaturako Espainiako Sari Nazionala 
irabazi zuen, Klera albumarekin. Epai-
mahaiak lana «diziplinen arteko eta etike-
tarik gabeko» literaturaren adibidetzat jo 
zuen: «Kulturaren, bakearen eta elkarbi-
zitzaren aldeko konpromisoa agertzen du, 
eta gatazka, gerra, heriotza eta  gai gordinak 
haurrek ulertzeko moduan azaltzen ditu».

Herri  
Eguna,  
elkartasuna 
zabaltzera

Leire Bilbao 
idazlearen 
lana aitortu 
zuten

LEKEITIO / Lekeitiok 700 urte betetzen 
zituela-eta, Herri Eguna ospatu zuten lehe-
nengoz. Hala, herriko 40 kultur eta kirol 
talde zein eragileek euren postuak ipini zi-
tuzten plazan, eta hainbat ekintza antolatu 
zituzten, herriaren alde egiten duten lana 
kaleratzeko. Postuetan lortutako 2.900 
euroak, baina,  Haszten elkarteari eman 
zizkioten.

ETXEBARRIA / Artearen diziplinek topa-
gune bat dute: Sormen Lantegia. Eta, Mike-
le Sotil Etxabe artistak duela lau urte hartu 
zuen horren ardura. Ordutik «artearekin 
jolasteko teknika eta moduak erakusten» 
dizkie ume, gazte nahiz nagusiei, Lea-Arti-
baiko hainbat lekutan.

Eskaintza 
bezain 
giro oneko 
azoka

Artearekin 
jolasteko 
tekniken  
mezulari

ISPASTER / Askotariko eskaintzak eta giro 
ederrak bat egin zuten Ispasterko Nekazal 
Azokan. Erosteko hamaika aukera egon 
ziren 21 postutan, eta, saltzeko ez ezik, ar-
tisau lana ikusteko aukera ederra eskaini 
zuen azokak. Ekoizle eta artisauek jendea-
ren joan-etorria eskertu zuten.

Iribar eta Menta, 
IX. Ondarru-Lekitto 
lasterketako  
azkarrenak

Iraila

Mutriku ST, 
munduko 
onenen  
artean

MUTRIKU/ Mutriku So-
katira Taldeak Mundu-
ko Sokatira Txapelketa 
lehiatu zuen, eta maila 
«polita» erakutsi zuten 
jokatu zituzten maila 
guztietan. Mutrikuarrek, 
gainera, Euskal Selek-
zioa ere ordezkatu zuten.

Olatu 
gaineko 
hitzordu 
«bikaina»

MENDEXA / Eguraldia 
lagun izan zuten Artza-
bal Surf Elkartekoek 
Surf Egunean, eta, azken 
urteetan ez bezala, ola-
tu handiak agertu ziren. 
Egunak izan zuen parte 
hartze «zabala eta abera-
tsa» nabarmendu zuten.

LEA-ARTIBAI / Tximista Atle-
tismo Taldeak apustua handitu 
eta IX. Ondarru-Lekitto las-
terketarako 300 leku egokitu 
zituen, horiek guztiak betez. 
Eta,  16 kilometroko kostalde-
ko lasterketa osatzen bizkorre-
nak izan ziren Amagoia Iribar 
Mantzisidor eta Javier Menta 
Martinez, 1.01,40 eta 51.50eko 
denboragaz, hurrenez hurren.

Emakumezkoetan, bigarrena 
eta eskualdeko azkarrena, Ze-
nabua Eiguren Altzibar lekeitia-
rra izan zen, 1.04,21eko marka-
gaz. Bi minutura heldu zen Idoia 
Nogales Alberdi iazko garailea. 
Gizonezkoetan, Imanol Goñi 
Aranburuk igaro zuen bigarren 
tokian helmuga, 53.00ko den-
bora eginda, eta hirugarren eta 
eskualdeko onena izan zen, Ju-
len Etxebarria Urrosolo onda-
rrutarra, 53.47ko denboragaz.

Inoiz baino jende gehiagok 
parte hartu zuen lasterketan, 
eta Tximista Taldekoak «oso 
pozik» agertu ziren: «Eguraldia-
ren beldur baginen ere, azke-
nean aurreikusitakoa baino euri 
gutxiago egin zuen».

ETXEBARRIA / «Gaztetxea 
ez da kapritxoa, beharra da. 
Herriari ekarpena egiteko es-
pazioa behar dugu, eta herri-
tarren babesarekin bidea egi-
ten jarraituko dugu». Aldarri 
argia plazaratu zuten etxeba-
rritarrek gaztetxearen aldeko 
jaian. Hamar urte dira Etxeba-

rriko gazte lokala itxi zenetik, 
eta ordutik, herriko gazteak 
elkartu eta antolatzeko espa-
zio propiorik gabe daude. On-
dorioz, gaztetxea behar dute-
la aldarrikatzeko egun guztiko 
egitaraua prestatu zuten, eta 
gaztetxearen aldeko sinadu-
rak bildu zituzten. 

Gaztetxearen 
«beharra»  
plazaratu  
zuten

LEKEITIO / 48. Euskal Zine Bi-
lera gozamenaren aterpe izan 
zen. Sail ofizialean 20 film la-
bur ikusgai egon ziren, eta one-
nak aukeratzea zaila izan zen 
arren, film onenaren Urrezko 
Antzarra Eneko Muruzabalen 
Planetagatik lanak jaso zuen. 
Epaileek film «borobil eta jos-
taria» dela nabarmendu zuten. 
Zuzendaritza onenaren saria, 

Aitzol Saratxagaren Ehiza fil-
marentzat izan zen, eta gidoi 
onenarena, Ana Ines Landeta 
eta Lorea Lyonsen Azkena fil-
mak eraman zuen. Benito An-
sola saria, berriz, Ekaitz Berti-
zen Erreka zoko hortan filma-
rentzat izan zen, eta ikusleen 
saria Mikel Balerdi eta Deñe 
Garcia-Bravoren Eraman zute-
la filmarentzat. 

MARKINA-XEMEIN / 173 postutan, ikus-
teko, dastatzeko eta erosteko aukera egon 
zen Urriko Azoka Nagusian. Ohi bezala, jen-
detza elkartu zen, eta saltzaileak zein eros-
leak pozik agertu ziren, azoka zuzeneko sal-
mentarako aukera «bikaina» dela esanda. 

Berdintasun 
Kontseilu 
herritarra 
sortu zuten

Giro «ezin 
hobea»  
Urriko Azoka  
Nagusian

GIZABURUAGA / Lea Ibarrako Berdin-
tasun Kontseilu herritarra sortu zuten 
prozesu parte hartzaile baten bitartez, 
berdintasun politikak era planifika-
tuan, koordinatuan eta elkarlanean egi-
teko espazio bat sortzeko asmoz.

Ahotsaren eta  
mugimenduaren 
bidez ahalduntzeko 
tailerra abiatu zuten
MENDEXA / Norbere adieraz-
penari ahotsa emateko tailerra 
aurrera eroaten hasi ziren Men-
dexan, Amaya Decaudin musi-
kariaren gidaritzapenean. Hain-
bat helburu lortzeko asmoz egin 
zuten lan tailerretan: alde bate-
tik, gorputza «euskarri hutsa» 
baino askoz gehiago dela ikus-
teko; eta, bestetik, askatasuna 
eta benetakotasuna lantzeko. 
«Ahotsa mugatzen duten ten-
tsio fisiko eta mentalak askatu 
ditugu, ahotsak berez eta egiaz 
jarduteko». Era berean, adieraz-
pen kolektiboa eta entzumena 
ere landu zituzten, horretarako 
arnasketa dinamikorako tekni-
kak ikasiz eta aurpegi eta ahots 
adierazpenak landuz.

Urrezko  
Antzarra, 
'Planetagatik' 
filmarentzat

Herri txikien  
aldeko apustua  
egiteko eskatu  
zioten Etxanoberi

Etxebarriko Neomak enpresako langileen elkarretaratzea. GARAIA PAGOLA URRIZA

Milaka langile eta he-
rritar kalera atera 
ziren urriaren 15ean, 

Palestinako herriari elkarta-
suna adierazteko. Sindikatu 
nagusiek deituta, lanuzteak 
e t a  p ro t e s t a  j e n d e t s u a k 
egin zituzten Hego Euskal 
Herriko hiriburuetan eta 
herri askotan, Israel Gazan 
egiten ari zen genozidioa sa-
latzeko eta Israelen aurkako 

presioa areagotzeko. Elkar-
tasun ariketa «erraldoia» 
izan zela nabarmendu zuten 
sindikatuek. Baina lanuzte 
eta grebak ez ziren erabat 
bateratuak izan, ELAk bere 
aldetik egin baitzituen. Hala 
ere, mezua bera izan zen: era-
kunde publikoei, gobernuei 
eta patronalei eskatu zieten 
Israelekin eta hango enpre-
sekin dituzten harremanak 
eteteko. Sindikatuen arabe-
ra, Palestinaren aldeko mobi-
lizazioak «jarraipen handia» 
izan zuen. 
 
Palestina babestu
Gernika Palestina Herri Eki-
menak deitutako mobilizazio 
jendetsuetan, genozidioa ez 
dela amaitu eta Palestina ba-
bestu behar dela azpimarratu 

zuten. Palestinaz berba egiten 
jarraitu behar dela esan zu-
ten, Palestina bigarren plano 
batean ez geratzeko, «arris-
kua errotik» uxatzeko. Urgen-
tziazko neurriak aplikatzea 
eskatu zuten: laguntza huma-
nitarioa biderkatu, presio mi-
litarra desagerrarazi, sektore 
zaurgarrienen zaintza landu, 
oinarrizko zerbitzuen horni-
dura berreraiki, desplazatu-
takoak sorterrira eroan... 

Lantokiak hustu eta kaleak 
bete zituen elkartasun ariketa

Urria

LEA-ARTIBAI ETA  
MUTRIKU/
Israelekiko  
boikotaren aldeko 
mezua zabaldu 
zuten sindikatuen 
lanuzte deiari 
erantzunda

AULESTI / Elixabete Etxanobe 
Bizkaiko Ahaldun Nagusia Mar-
kina-Xemeinera joan zela apro-
betxatuta, Herri txikiak bizirik! 
plataformakoek herri txikien 
aldeko apustua egiteko eskatu 
zioten. Aulestitik Markina-Xe-
meinera garraio zerbitzu eza eta 
bidearen egoera kaskarra dela 
salatu ondoren, BI-3448 erre-
pidea zabaltzeko eskatu zioten. 
Horrez gain, Aulestiko San An-
ton eta Urriola auzora zuntz op-
tikorik ez dela heldu ere azaldu 
zioten. Eta, Osasun zerbitzuen 
afera ere mahaigaineratu zuten, 
herri txiki asko egoera berean 
daudela esanda: «Udan Lekei-
tion zentralizatzen dira zerbi-
tzuak eta askotan egoten gara 
herrian mediku eta erizainik 
gabe. Diputazioaren eskumena 
izan ez arren, Osasun sailean 
gure zerbitzua hobetzeko exiji-
tzea gustatuko litzaiguke». Hala, 
urgentea dela pausoak ematea 
esan zuten: «Herri txikiak bizi-
rik mantentzeko ezinbestekoa 
da diskriminazio positiboa».

Argazki galeria: 

LEKEITIO / Auzolanean ospatu zuten XI. 
Usotegi Eguna Lekitto Bedarra elkarte-
koek, «balorazio positiboa» eginez. Goi-
zetik aritu ziren ortuko hesi berria jartzen, 
eta Bingen de la Torreren barazkiak eta 
frutak ere saldu zituzten. Horrez gain, ai-
tzurra jaurtitzen eta kalabazaren pisua as-
matzen ibili ziren, baita piparrena ere. Eta, 
paella janean amaitu zuten eguna. 

Ermitak, 
544  
lagunen 
topaleku

Lagun  
arteko  
XI. Usotegi 
Eguna

AULESTI / Bertokoen nahiz inguruko men-
dizaleen artean errotuta dago Aulestiko 
XVIII. Ermitarik Ermita mendi martxa, eta 
horren erakusgarri izan zen aurtengoa ere. 
Mendira joateko eguraldi ezin hobea lagun, 
544 pertsona elkartu ziren Aulestin, ibilbi-
de luzea zein motza egiteko asmoz. Anto-
latzaileak zein partaideak «pozik» agertu 
ziren martxak izandako erantzunagaz.

ONDARROA / V. Aniztasunaren Besarkada 
Egunean bildu ziren Ondarroan, Ekai Ler-
sundi Martinezen urtebetetzearen harira, 
memoria eta aldarrikapena indartzeko. 
Eta ez ziren falta izan besarkadak. Ostean, 
Yogurinha Borovak eta Aurori Badiolak 
ikuskizuna eskainiko zuten, eta aurretik 
querren bizipenak elkarbanatu zituzten.

Sorginzulo 
zabaldu 
zuten  
berriro

Besarkadaka 
aniztasuna 
aldarrikatu 
zuten

MARKINA-XEMEIN / Ikasturte berria-
rekin, Markina-Xemeingo Sorginzulo 
gazteen elkarguneak bere ateak zabaldu 
zituen, gazteei astebururo bertaratzeko 
aukera eskainiz. Izan ere, udalak eta gaz-
telekuak hitzarmena berritu zuten, 2013-
2010 urte bitartean jaiotako gazteentzako 
aisialdi eskaintza eskaintzea adostuz.

Dopazok irabazi 
zuen Burdinola  
Saria, bere lan 
ibilbideagatik

Urria

Erreka  
garbiketa  
auzolanean 
egin zuten

ETXEBARRIA / 40 etxe-
barritar auzolanean el-
kartu ziren erreka garbi-
tzeko, Guraso Elkartea-
ren ekimenez: «Besteren 
artean, patinete bat eta 
igerileku bat jaso geni-
tuen». Ekintza «ondo» 
joan zela adierazi zuten.

1.130 euro, 
Izarbidean 
elkarteari 
zuzenduta

ZIORTZA-BOLIBAR  / 
Gollebar Jai Alai taldeak 
1.130 euro eman zizkion 
dohaitz an Anizta sun 
Funtzionala dutenen 
Aldeko Izarbidean elkar-
teari, lagunarteko kinie-
letetatik eta zozketetatik 
ateratako dirutik.

AMOROTO / Joaquin Dopazo 
Blazquez ikertzaileak irabazi 
zuen Burdinolaren 22. Ikerke-
ta Saria, adimen artifiziala eta 
biologia konputazionala minbi-
ziaren ikerketan aplikatzearren 
egindako lanarengatik. Izan ere, 
aurtengo sariketagaz eremu ho-
rretako lanik onenak egin zituz-
ten ikertzaileak saritu nahi izan 
zituzten antolatzaileek. Hala, 
epaimahaiak Dopazo dokto-
reak egindako ibilbidea nabar-
mendu zuen.

30 urte baino gehiagoko es-
perientzia du Dopazok datuen 
zientzian, eta gaur egun hainbat 
arlotan liderra ere bada. 350 
artikulu zientifikotik gora argi-
taratu ditu nazioarteko aldizka-
rietan, eta bere lana medikun-
tza pertsonalizatuaren garape-
nean funtsezkoa izan da.

Burdinola konpainiak 1994an 
sortu zuen sari hau, komunitate 
zientifikoaren lana balioan jarri 
eta ikerketa sustatzeko asmoz. 
Eta, aurtengoan, Dopazoren 
lana nabarmentzeagaz batera, 
aurkeztutako lan guztien kalita-
te ona azpimarratu zuen.

MARKINA-XEMEIN / Altzau 
Burue taldeak, Markina-Xe-
meingo Udalak eta Hemen 
Be Bai merkatarien elkarteak 
Gurie erabili zeinke kanpaina 
ipini zuten martxan, ume eta 
nerabeei mugikorrik gabe ere 
segurtasunez eta askatasunez 
mugitzeko aukera eskainiz. 8 

eta 16 urte bitartekoei zuzen-
dutako kanpainak herriko es-
tablezimenduak nahiz zerbitzu 
publikoak izan zituen oinarri, 
helburu argiekin: umeei mugi-
korra erabiltzeko beharra mu-
rriztea, eta ildo berari jarraiki, 
umeek esparru publikoa be-
rreskuratu eta erabiltzea. 

Mugikorra 
erabiltzeko 
beharra  
murriztuz

LEA-ARTIBAI ETA MUTRIKU / Gorputz eta herri 
askeen alde borrokatzen segitzeko oihua kalera 
atera zuten Indarkeria Matxistaren Kontrako Egu-
nean. Beste urte batez, mobilizazioak deitu zituzten 
eskualdeko zenbait udalerritan. Talde feministek 
salatu zuten gizon zuriek agintzen zuten sistemak 
«emakumeen gorputzen eta herrien azpiratze eta 
kontrola» bilatzen zuela. Pertsonengan jarri zuten 
arreta: «Gure nahia da, pertsonen arteko harrema-

nak errespetuan, autonomian eta berdintasunean 
oinarrituko dituen gizarte baten bizitzea, non per-
tsona guztiek askatasuna izango duten nahi duten 
bezalakoak izateko». Eta, Itaiak Estatu Sozialista-
ren eraikuntzan ekarpena egingo zuen «alternatiba 
politikoa garatzean» jarri zuen arreta: «Indarkeria 
matxistarekin amaitzeak langile klasearen zapal-
kuntzak indartzen dituen gizarte ereduarekin 
amaitzea esan nahi du».

AULESTI / Hazten doa Aulestiko azoka, eta 
laugarren aldian, 16 postu jarri zituzten: sei 
ekoizleenak, eta hamar artisauenak. Ez zen 
animaliarik egon, ganadu azokak aldi batera-
ko debekatu baitzituzten. Hala ere, jan-eda-
na ez zen falta izan eta giroa bikaina izan zen.

Komunitatea 
indartzeko 
pauso bat 
gehiago

Aulestikoa, 
denetariko 
produktuen 
azoka

ZIORTZA-BOLIBAR / Ziortza-Bolibar 
Markina-Xemeindik desanexionatu 
zela 21 urte zirela eta, ospakizun egu-
nean bildu ziren, eta udalak «komuni-
tatea indartzeko egun bat» izan zela na-
barmendu zuen: «Horretan dihardugu».

Gorputz eta 
herri askeen 
alde  
borrokatzeko  
aldarria

Portuko babes  
dikea sendotzeko 
proiektua  
aurkeztu zuten

700. urteurrenean, nortasunari eusteko aldarria zabaldu zuten Lekeitioko kaleetan. IBON BERGARA ETXEARTE

Lekeitioren 700. urteu-
rrena ospatzeko urte 
osoko programazioa-

ren ostean, Erdi Arora salto 
eginda biribildu zuten ur-
teurrena lekeitiarrek. Erdi 
Aroko azokan bildu ziren, eta 
orduko garaietan bezala, he-
rriak bizirik segitzen duela al-
darrikatu zuten. Izan ere, hi-
ribildu izaera horrek bilakatu 
eta garatu ditu herri modura. 

Euripean, baina historia 
eta herriaren ahotsa uztartu 
zituen jaia izan zen urteurre-
nekoa, eta Lekeitioko histo-
ria ofizialetik kanpo geratu-
tako pertsonetan jarri zuten 
arreta pregoia bota zuten 
Artaka taldeko kideek: «Gaur 
ez ditugu jauntxoen izenak 
gogoratuko, isilarazitako per-
tsonenak baizik». Eta, hain-
bat emakume izan zituzten 
gogoan: emakumeen askata-
sunaren izenean borrokatu 
zen Sebastiana Likona; nes-
ken eskola sortu zuen Mara 
Jesusa Bengoa; Benita Etxe-
barria; edota Lekeitioko Ra-
padak. Horiek aitortuta, eta 
«urteetako kolonizazioari» 
aurre egin dion herriko eus-
kara balioan jarrita, zabaldu 
zituen ateak azokak. Deneta-

rik izan zuten, eta hurbildu 
ziren ehundaka pertsonak 
«liluratuta» gelditu ziren. 

Lekeitiok urte osoan era-
kutsi zuen bizirik dagoela eta 
iragana presente zutela. Izan 
ere, Lekeitio kohesionatuta 
ikusi izana nabarmendu zu-
ten urteurreneko antolatzai-
leek: «Herritar askorengana 
heldu gara. Asmoa zen lekei-
tiar denek lekeitiar sentia-
razten dieten ekintzaren bat 
aurkitzea, eta bete dugu».

Erdi Arora buelta, historia  
ofizialetik harago begiratzeko

Azaroa

LEKEITIO/

Erdi Arora salto 
eginda, eta historia 
eta herriaren  
ahotsa uztartuz  
biribildu zuten  
700. urteurrena

MUTRIKU / Eusko Jaurlaritzak 
Mutrikuko portuko dikea sen-
dotzeko behin betiko proiektua 
aurkeztu zien Portu Kontseilua-
ri eta herritarrei. Proiektuaren 
helburua dikearen egonkorta-
suna bermatzea, itsas sarrera 
hobetzea eta kirol-kaiko bar-
ne-uhertasuna murriztea dela 
jakinarazi zuten. 

Udalaren eta Jaurlaritzaren 
arteko akordioan jaso zen be-
zala, proiektuarekin dikea mu-
turreraino egokituko dute, mu-
turra desmuntatu eta luzapen 
baten bidez egitura amaituz. 
10.750.000 euroko aurrekon-
tuarekin eramango da aurrera, 
eta duela bi hamarkada aurrei-
kusitako dikearen luzera mu-
rriztuko da. Amaia Barredo sail-
buruak esan zuen proiektuare-
kin herriaren eskaera historiko 
bati erantzuna emango zaiola: 
«Seguruagoa, irisgarriagoa eta 
itsasoaz gozatzeko espazio be-
rriduna izango da». 

Bestalde, herri galdeketan eta 
partaidetza prozesuan erabaki-
takoa «ez dutela beteko» salatu 
zuen Mutriku Natur Taldeak.

Argazki galeria: 

BERRIATUA / Erroak Loran Berritxuarren 
jaiak festa giroz bete zuen herria. Aurten 
lehenengoz, Berritxuko Krosa lehiatu zu-
ten jaiaren baitan, eta herritarren erantzu-
nagaz «pozik» gelditu ziren antolatzaileak, 
72 korrikalarik parte hartu baitzuten. Lami 
eta Maru erraldoiak ere bertan izan ziren, 
eta 350 lagun bildu ziren herri bazkarian. 
Bestelako ekintzak ere izan zituzten.

Kolore  
anitzekin, 
dominen 
jabe

Erroak Loran: 
egun  
bete-beteko 
ospakizuna

LEA-ARTIBAI ETA MUTRIKU / Lea-Arti-
bai eta Mutrikuko pilotariak maila itzelean 
aritu ziren Pilota Nazioen Ligan. Aritz Er-
kiagak eta Eñaut Urreistik gizonezkoen 
bakarkako zesta-punta finala irabazi zuten 
Euskal Selekzioagaz lehiatuta; Erika Mu-
gartegik eta Arai Lejardik, emakumekoen 
bakarkako zesta-puntakoa irabazi zuten 
Espainiaren koloreak jantzita.

LEKEITIO / Ikastetxeetako jantokietan 
kozinatu eta kontsumitu gabeko elikagaiak 
berreskuratu, eta herritarren eskura de-
balde ipini zituzten Limoneroan. Azkue 
Natura Ikastolaren ekimenez, Lekeitio 
BHIk eta udalak Rexcatering proiektua 
martxan jarri zuten. Helburu zuten «jana-
ri soberakinenetatik sortutako zaborra 
saihestea».

Osasuna 
zentroan 
jarri zuten 
Biltzarrean

Elikagaiak 
galtzearen 
aurkako  
borroka

MARKINA-XEMEIN / Herritarren ongiza-
tea eta tokiko ekintzaile berriak bultzatze-
ko asmoz, Lea-Artibaiko Osasun Biltzarra 
antolatu zuten lehenengoz. Zortzi hizlarik 
parte hartu zuten, eta osasunaren ikuspegi 
desberdinak jorratu zituzten. Antolatzai-
leak pozik agertu ziren erantzunagaz, eta 
aurrerantzean antolatzen jarraitzeko as-
moa erakutsi zuten.

Arnasetik sormen 
lehian Berriatuko 
eta Mutrikuko  
ikasleak, irabazle

Azaroa

Zabala 
izan zen 
Berritxu 
Saria

BERRIATUA /  Euskal 
Herriko zesta eskolak 
biltzen dituen Berritxu 
Saria «inoiz baino zaba-
lagoa» izan zen. Lehe-
nengoz, sei  mailatan 
banatu zituzten puntis-
tak, harrobiak osasun-
tsu daudenaren seinale. 
Puntistak «gustora» ibili 
ziren lehiatzen.

Azoka 
zaleen 
hitzordu 
beroa

BERRIATUA / Elikagaien 
eta artisauen azokan bildu 
ziren Berriatuan, eta ani-
maliak egon ez ziren arren, 
azokazale ugari ere elkartu 
ziren bertan. 30 postutan, 
eta baserriko tresna zaha-
rren zein emakume base-
rritarren erakusketetan de-
netariko produktuak izan 
zituzten aukeran.

LEA-ARTIBAI ETA MUTRIKU/ 
Laugarren Arnasetik bideo-
sormen lehiaketak «amaiera 
biribila» izan zuen eskualde-
ko ikasleentzat. Izan ere, DBH 
1-2 kategorian, Mutriko BHIko 
ikasleek sari potoloa irabazi zu-
ten Mutriku Arnasetik izeneko 
bideoagaz.  Hori gutxi ez, eta Be-
rriatuko herri eskolako ikasleek 
sortutako Erberako ume zapuk 
lanak publikoaren bideo one-
naren saria irabazi zuen. Eta, 
Lehen Hezkuntzako 5. eta 6. 
mailako kategorian, Ispasterko 
herri eskolako ikasleak finalista 
izan ziren Ispaster atzo eta gaur 
ikus-entzunezkoagaz.  DBH 3 
eta 4 mailan, Markina BHIko 
ikasleak ere finalistak izan ziren 
Beti gogoan lanagaz.

Arnasetik bideo lehiaketak 
euskararen arnasguneetako 10 
eta 16 urte bitarteko gazteen 
sormena pizteko eta euren hiz-
kuntza ohituren inguruan go-
goeta eragiteko helburua du, eta 
Euskal Herri osoko 35 udalerri 
inguruko ikasleek hartu zuten, 
205 lan jasoz; tartean, Onda-
rroakoak, Aulestikoak eta Le-
keitioko ikastetxekoak ere bai.

MUTRIKU  / Mutrikuko Sa-
turrarango kartzelan egon-
dako emakumeak eta umeak 
gogoratu zituzten Oroimen 
Egunean, eta bertan izan zi-
ren horietako hiru: Luziano 
Elkoroiribe, Maria Campos 
eta Mertxe Gallardo. Saturra-
ran Elkarteko kideek emaku-

meen eskubideek Errepublika 
garaian nola egin zuten gora 
eta gerra eta ondorenean nola 
joan ziren lurpera gogoratu zu-
ten. Gainera, demokrazia eta 
eskubideak zaintzeko eskaria 
egin zuten, eta Agurra dantza-
tuz, bertsoekin eta lore eskain-
tzarekin osatu zuten ekitaldia.

Memoriaren 
aldeko deia,  
Oroimen  
Egunean

L E K E I T IO  /  D i b e r t s i t a t e 
funtzionaldun herritarrak 
kirolera hurbiltzeko beharri-
zanak aztertu zituen Lekeitio-
ko Udalak Hasztenegaz, hiru 
helbururekin: dibertsitate 
funtzionala dunen errealita-
tea ezagutzea; herriko kirol 

taldeetan duten partaidetza 
eta beharrizanak ezagutzea; 
eta, familien nahiak eta beha-
rrizanak ezagutzea.  «Anizta-
suna errespetatzeko» eta « 
herria irisgarriago» bihurtze-
ko apustua egingo zuela esan 
zuen udalak. 

AMOROTO / Abenduan, on egin! gastrono-
mia azokan batu ziren amorotoarrak, eta 
neguko bertoko gastronomia dastatzeko 
aukera izan zuten bertaratu zirenek fron-
toian, txerri pintxoekin batera. Artisauek 
ere beraien postuak jarri zituzten. 

Punta- 
puntako 
bertsolarien 
topagune 

Negu  
giroan  
bildu ziren  
azokan

MARKINA-XEMEIN / Kontzezio Egune-
ko bertso saioak ez zuen hutsik egin: jen-
detza  bildu zien Xabat Galletebeitiaren, 
Nerea Ibarzabalen, Maialen Lujanbioren, 
Amets Arzallusen, Unai Iturriagaren eta 
Jone Uriaren bertsoez gozatzera.

Hil Arte Bizi  
topaketak  
antolatu zituzten  
lehenengo aldiz
LEKEITIO / Hil Arte Bizi topake-
tak antolatu zituzten lehenengo 
aldiz Lekeition, «heriotzaren 
inguruko jakituria herri kul-
turan txertatzeko» helburuz. 
«Edozein gairi buruz ikasteko, 
gai horren inguruan berba egin 
behar da, eta esperientziak par-
tekatu. Gai askoren inguruan 
berba egiten dugu, baina herio-
tzaren inguruan tabua dago», 
esan zuten, eta sei mahai-ingu-
ru prestatu zituzten horretara-
ko. Hain zuzen ere, saio zabalak 
prestatu zituzten, herritarrak 
gogoetara bideratzeko, izan 
ere, gai horiek herri mailan ere 
gogoeta beharko luketela uste 
zuten antolatzaileek.

Dibertsitate 
funtzionala 
dutenengana 
hurbilduz



59

Lea-Artibaiko  
bertsolariak garaile, 
Bertsolari Gazteen 
BBK Sariketan

Ondarroako ikasleak danborradako ekitaldi «jendetsuan» bildu ziren. GARAZI BURGOA ALDARONDO

Hi z ku n t z a re n  a u z i a 
l e h e n t a s u n e t a r a 
eroateko», hizkuntza 

politiketan jauzi bat bultza-
tzea eta euskaltzaletasuna 
indartzea eskatu zuten era-
gileek, Euskararen Egunean. 
Euskalgintzaren Kontseilua 

osatzen duten eragileek eus-
kara eta hiztun komunitatea 
«egoera larrian» daudela sa-
latu zuten, eta abenduaren 
27an Bilbao Arena euskaltza-
lez betetzeko deia egin zuten, 
Pizkunde berri baten «lehen 
txinparta» bihur zedin. 

Euskararen erabilerara-
ko eta transmisiorako bide 
berriak jorratzeko unea dela 
adierazi zuten gainera, nor-
banakoetatik erakundeeta-
raino. Hala, indar politikoei 
euskaltzaletasunagaz «lerra-
tzeko» eskatu zien Euskalgin-
tzaren Kontseiluak: «Euska-
raz hitz egiteko gune erosoak 
sortzeko unea da, belaunaldi 

berrien artean transmisioa 
indartzekoa».

Bestalde, oldarraldiari au-
rre egiteko modurik onena 
euskaraz ekitea zela aldarri-
katu zuten Lea-Artibai eta 
Mutrikuko ekitaldietan, eta 
euskara bizirauteko baino, 
erabiltzeko dela ozen esan 
zuten eskoletako ikasleek. 

Euskara zaindu, piztu eta  
elikatzeko eskaria, ahoz aho

Abendua

LEA-ARTIBAI ETA  
MUTRIKU/

Oldarraldiari  
aurre egiteko  
modurik onena  
euskaraz ekitea  
zela esan zuten

LEA-ARTIBAI / Bertsolari Gaz-
teen 33. BBK Sariketatik txa-
pelagaz bueltatu ziren etxera 
Lea-Artibaiko bertsolariak: 
Oizpeko Pantolluk taldeak ira-
bazi zuen A mailako lehiaketa. 
Haizea Rotaetxe (Markina-Xe-
mein), Malen Ibarzabal (Zior-
tza-Bolibar) eta Jon Abasolo 
(Munitibar) bertsolariek osatu 
zuten Lea-Artibaiko taldea, eta 
Etazetak taldeko Aiala Irurtia, 
Emile Zabala eta Ekhi Zuluaga-
ren aurka jokatu zuten finala, 
Zornotzako Zelaieta Zentroan. 
Antolatzaileek oholtzan eta 
publikoan egon zen «giro ona» 
nabarmendu zuten.

B mailako finalean, aldiz, 
Bizkaiko Kopla Gaztiek talde-
ko Bittor Altube (Abadiño) eta 
Janire Arrizabalaga (Gerni-
ka-Lumo) izan ziren irabazleak; 
Zerobi taldeko Irune Basagoiti 
(Ermua) eta Maider Altunaren 
(Arrigorriaga) aurkakoan.

Argazki galeria: 

